
1. Менталітэт беларусаў

Тэрмін "ментальнасць" (або "менталітэт") паходзіць ад лацінскага слова "mens" - розум, і ад больш позняга французскага "mentale" - мысленне, склад розуму. Інакш кажучы, ментальнасць у агульных рысах можна вызначыць як своеасаблівы спосаб мыслення, светабачанне асобнага чалавека альбо якой-небудзь супольнасці людзей. Традыцыйна лічыцца, што ментальнасць адлюстроўваецца пераважна ў спецыфічных уяўленнях людзей аб прасторы і часе, сваім прыродным і сацыяльным асяроддзі, меркаваннях аб саміх сябе (самасвядомасць) і прадстаўніках іншых груп насельніцгва, адносінах да працы, рэлігіі, права і г.д. Прычым у сферу менталітэту арганічна "ўваходзяць" як свядомыя, рацыя-нальныя ўстаноўкі і арыентацыі, так і падсвядомыя, іррацыянальныя імпульсы, калектыўныя першавобразы ("архетыпы", паводле тэрміналогіі Карла Юнга), што звычайна не ўсведамляюцца людзьмі, але аказваюць даволі істотнае ўздзеянне на іх асабістае светабачанне і паўсядзённыя дзеянні, паводзіны.
У розныя гістарычныя эпохі, у розных геаграфічных, этнічных, сацыяльна-саслоўных, вытворча-прафесійных, канфесійных, полаўзроставых асяродках светабачанне было ў значнай ступені непаўторным. Зыходзячы з гэтага, можна асобна разглядаць такія разнавіднасці ментальнасці, як, напры-клад, еўрапейская, азіяцкая, афрыканская, антычная, сярэдневяковая, дзіцячая, мужчынская, жаночая, таталітарная, бюракратычная, сервілісцкая, рэвалюцыйная, рэлігійная, сялянская, інтэлігенцкая, нацыянальная і шэраг іншых. Акрамя таго, можна вылучыць яшчэ і ментальнасці розных узроўняў -індывідуальную, групавую і агульнанародную, кожная з якіх мае шмат у чым непадобныя рысы. Высвятляючы ментальнасць беларусаў як адметнай этнічнайсупольнасці, мы будзем весці гаворку  найперш пра нацыянальную ментальнасць.
Пад паняццем нацыянальнай ментальнасі неабходна разумець спецыфічны спосаб светабачання, які ўласцівы пэўнай большасці людзей якой-небудзь нацыянальнай; супольнасці. Нацыянальная ментальнасць уяўляе сабой унікальны феномен духоўнага жыцця кожнага народа. Бадай, і у найлепшай ступені нацыянальная ментальнасць праяўляецца ў мове і народнай творчасці таго цііншага народа, таму і мы будзем апісваць светабачанне і космас беларусаў пераважна на аснове вывучэння фальклорных твораў, асаблівасцей народных традыцый, абрадаў, мовы, гістарычных падзей.
Ментальнасць беларусаў выпрацоўвалася працяглы гістарычны час і набывала свае тыповыя рысы  ў  адмысловх абставінах сацыяльна-эканамічнага,        грамадска-палітычнага і духоўна-культурнага жыцця. Глыбінныя вытокі беларускага менталітэту,  яго архетыпы пачалі фарміравацца яшчэ  ў старажытнасці, у перыяд панавання  на  Беларусі язычніцтва (паганства) з яго шматлікімі арыгінальнымі культамі, звычаямі і абрадамі. Да прыняцця хрысціянства жыхарам беларускіх зямель былі ўласцівы язычніцкі політэізм (вера ў адначасовае існаванне многіх багоў), абагаўленне нябесных свяціл, зямлі, дрэў, крыніц, камянёў і іншых прыродных з'яў (пантэізм), пераканне ў рэальным існаванні душы, добрых і злых духаў (анімізм), надзяленне чалавечымі рысамі прадметаў, з'яў   прыроды,   розных жывёл, міфічных   істот (антропамарфізм), уяўленні аб звышнатуральнай роднасці паміж людзьмі і пэўным відам жывёл, раслін (татэмізм), вера ў цудадзейную сілу асобных слоў, выразаў (фетышызм слова, або вербальная магія).
На працяглае захаванне шматлікіх рэшткаў язычніцтва немалой ступені паўплывала і тое, што большасць беларусаў у пачатку XX ст. складалі непісьменныя або малапісьменныя сяляне, у свядомасці якіх вельмі доўга працягвалі існаваць міфалагічна-містычныя ўяўленні. Архаічна-язычніцкая па сваёй глыбіннай сутнасці ментальнасць была як бы "закансерававана" ў асяроддзі беларусаў-сялян на многія стагоддзі. Аб гэтым яскрава   сведчаць  разнастайныя беларускія фальклорныя творы, найперш легенды, паданні, замовы, чарадзейныя казкі, купальскія, калядныя песні, некаторыя народныя гульні, ігрышчы, абрады, звычаі, прыказкі і прымаўкі, якія адлюстроўвалі асаблівасці светабачання людзей тых старадаўніх часоў і працягвалі захоўвацца сярод насельнікаў Беларусі і ў ХІХ-ХХ ст. (праўда, нярэдка ў некалькі змененым, трансфармаваным выглядзе).
Да найболып старажытных жанраў вуснай народнай творчасці адносяцца т.зв. замовы (альбо загаворы, шэпты) якім надавалася магічнае значэнне. У мінулым разнастайныя замовы, звязаныя з гаспадарчай дзейнасцю, сямейна-бытавымі адносінамі, каханнем, лячэннем хвароб, былі дастаткова шырока распаўсюджаны пераважна ў сялянскім асяроддзі Тады многія беларусы шчыра верылі ў рэальнае ўздзеянне падобных загавораў, заклінанняў на жыццядзейнасць чалавекг і ў незвычайныя магчымасці іх асноўных "носьбітаў"- знахараў. Яшчэ і ў сучасных беларускіх фальклорных запісах нярэдка сустракаюцца рэшткі анімізму, пантэізму, антропамарфізму.
Аднак, нягледзячы на досыць моцную ўстойлівасць і інерцыйнасць ментальнасці, усё ж кожны новы гістарычны паварот кожная значная грамадская падзея накладвалі на светабачанне беларусаў свой непаўторны адбітак. Безумоўна, адной такіх найважнейшых падзей было пашырэнне на землях Бела русі хрысціянскай веры (з канца X ст.).
Распаўсюджанне хрысціянства на Беларусі адбывалас: пераважна эвалюцыйным шляхам. Продкі беларусаў асцярожна падыходзілі да новай, нязвыклай для іх веры. Яны не маглі і не хацелі ў кароткі час поўнасцю змяніць свае стары перакананні. Нярэдкімі былі выпадкі, калі мясцовыя жыхары надавалі былым паганскім багам імёны хрысціянскі святых, перараблялі каменных ідалаў на крыжы. Як вядома спатрэбілася прыкладна тры стагоддзі, каб знік паганскі абрад насыпання курганоў над памерлымі. У беларускаі мове яшчэ і дагэтуль захавалася слова "пярун" (паходзіць а, імя аднаго з вярхоўных багоў старажытных насельнікаў Беларусі) для абазначэння ўдару маланкі. 3 цягам часу да некаторых старажытных народных святаў (напрыклад, Каляды, Вялікдзень, Сёмуха, Купалле) царква прымеркавала свае рэлігійныя святы (адпаведна Раство Хрыстова, Уваскрасенне Хрыстова, Святой Тройцы, Іаана Прадцечы).
Пашырэнне хрысціянскіх культаў у немалой ступені пашырыла і ўзбагаціла новымі рысамі ментальнасць нашых продкаў. Менавіта з пачатку II тысячагоддзя адукаванае насельніцтва Беларусі пачало даведвацца пра сутнасць вучэн ня Хрыста,   Божыя запаветы,  новыя рэлігійныя абрады, святыя таінствы (найперш хрышчэнне, споведзь, прычасце, шлюб). У выніку паступовага "авалодання" людзьмі Хрыстовай верай першапачаткова   адбывалася  своеасаблівая мірная канвергенцыя дзвюх ментальнасцей - язычніцкай і і хрысціянскай. Элементы кожнай з іх спачатку даволі цесна "перапляталіся" ў светабачанні тагачасных насельнікаў Беларусі.  У далейшым  у ментальнасці  беларусаў   пачалі больш актыўна замацоўвацца хрысціянскія ідэі.
Уяўленні беларусаў аб прасторы і часе фарміраваліся на працягу многіх стагоддзяў пад уплывам разнастайных фактараў, у тым ліку і прыродна-геаграфічнага. Нашым продкам была ўласціва дастаткова моцная прывязанасць да сваёй зямлі, родных мясцін, да лакалізацыі месца пражывання. Аб своеасаблівым "зніжэнні" паняццяў аб Радзіме да ўзроўню архетыпаў "роднага краю", "кутка", "хаткі" сведчыць мноства беларускіх фальклорных твораў, прыказак і прымавак: Кожнаму свой куток мілы", "У сваім краю, як у раю", "Дарагая тая хатка, дзе мяне радзіла матка", "Мілы той куток, дзе рэзаны пупок", "Дзе маці нарадзіла.там і радзіма" і інш. Альбо прыгадаем фрагменты са знакамітых паэмаў Я.Коласа: "Мой родны кут, як ты мне мілы! Забыць цябе не маю сілы!" ("Новая зямля"); "О край родны, край прыгожы! Мілы кут маіх дзядоў" ("Сымон-музыка"). Пры гэтым беларусы нярэдка як бы супрацьпастаўлялі замілаванне, любоў да роднай старонкі пачуццю некаторай адчужанасці і няўтульнасці ў іншых мясцінах: "Чужбіна не грэець", "Чужая старана тугою арана, слёзкамі засявана", "Чужая старана - цёмны лес", "Чужбіна – не родная матка: хлеба не дасць", "Родная зямля - маці, чужая старонка - мачаха".
Відаць, невыпадкова ў вышэйпрыведзеных і ў многіх іншых народных выказваннях ("Ідзі ў родны край, там і пад елкаю рай", "Што край - то абычай, што старана - то навіна", "На чужой старане і вясна не красна") для абазначэння прасторавых паняццяў найчасцей выкарыстоўваюцца словы з "цэнтрабежным", перыферычным значэннем - край, старана. Прькладна тая ж самая "перыферычнасць" свядомасці ўласціва і рускай ментальнасці. Для германскай, амерыканскай, французскай ментальнасці не характэрна ўспрыняцце свайго навакольнага асяроддзя, прыроды як чагосьці вельмі блізкага, роднага, кроўнага.
У беларускім менталітэце няма схільнасці да бяскрайніх прастораў, бязмежнага раздолля, што відавочна заўважаецца ў расіян, украінцаў. У рускай мове існуюць паказальныя выказванні накшталт "Простору на все четыре стороны много", "Земля наша пространна". У рускіх гістарычных песнях і ва ўкраінскіх думах нярэдка сустракаюцца вобразы шырокай даліны, бяскрайніх стэпаў, вялікіх дарогаў, высокіх гораў, глыбокіх сініх мораў, што, натуральна, адсутнічае ў беларускім фальклоры. У апошнім невыпадкова найчасцей узгадваюцца такія найбольш распаўсюджаныя архетыпы мясцовай краю і прыроды, як лес, балота і поле ("Лес чуе, а поле бачыць", "Слухай, дуброва, што лес гаворыць", "Балота без чорта не будзе".
Значны ўплыў на "афармленне" беларускай ментальнасці заўжды аказвала спецыфіка прыроды Беларусі з яе разнастайнасцю ландшафтаў, кліматычных зон, з даволі багатай флорай і фаунай.
Прыгажосць беларускай прыроды выпрацоўвала ў беларусаў равітае эстэтычнае пачуццё, уменне адчуваць і бачыць хараство навакольнага асяроддзя. Таямнічы шум неабсяжных лясоў і бароў, загадкава-жахлівыя балоты, вялікія і малыя азёры, рэкі з цягам часу сфармавалі ў беларусаў надзвычай багатую і дзіўную фантазію, развітую ўражлівасць, некаторую містычнасць светаўспрымання і схільнасць да абагаўлення неспасцігальных сілаў прыроды. Бадай, па глыбіні пантэізму беларусы стаяць найбліжэй да асобных народаў Усходу (Індыі, Кітая, Японіі).
Уяўленні беларусаў аб часе нярэдка існавалі як бы злітна з прасторавымі арыентацыямі ("Не за нас свет пачаўся і не за нас скончыцца" і інш.). Аднак у беларускім фальклоры ёсць мноства выказванняў, непасрэдна прысвечаных разуменню адносінам да часу - "Час не чакае", "Усё свій час мае", "Час на час не ўдаецца". Як бачым, беларусы заўсёды разумелі зменлівасць, незваротнасць "цячэння" часу, яго важнасць для ча вечай жыццядзейнасці. Аб гэтым   жа   сведчаць   і многія іншыя фразеалагізмы, у якіх узгадваецца не абстрактны "час, а дакладна акрэсленыя часавыя адрэзкі: "Што гадзіна, то навіна", "На год сем прыгод, а на вяку - без ліку", "Гадзіна гадзне, год году - розь", "У адзін дзень сем перамен", "Учарашняга, не дагоніш", "Дзень наш, век наш". Асобныя прамежкі часу беларусаў іншым разам персаніфіцыраваліся з чалавекам: "Год - вялікі чалавек", "Дзень дню розь: адзін - матка, а другі мачаха",  што з'яўляецца, верагодна, адлюстраваннем старажытнага антропамарфізму. Увогуле, сам беларускі тэрмін "час" семантычна паходзіць ад слоў "часаваць", "чакаць", ўскосна можа сведчыць аб нетаропкасці руху часу ў ментальнасці беларусаў. Дарэчы, беларускае ўспрыманне часу нагадвае  рускае,   бо,   скажам, слова "время" паходзіць "временить", а "год" - ад "годать", г.зн. ждать. 
3 аналізу розных фальклорных крыніц можна зрабіць ві снову і аб досыць  прыкметнай "спавернутасці" ментальнасці   беларусаў  да мінулага, былых нормаў жыцця традыцый. Беларус увесь час нібыта азіраецца назад,  з-за чаго сённяшняе і будучае паўстаюць нейкімі неакрэсленымі цьмянымі, як бы другараднымі: "Што было - то ведаем, што будзе - то ўгледзім", "Даўней было складаней", "Нямі чаго наперад загадваць", "Ці так , ці сяк - няхай будзе".
Сывыя ўспаміны аб даўно мінулых часах адлюстраваліся ў многіх беларускіх легендах, паданнях, гістарычных песнях, баладах, казках. Так, тыповымі сведчаннямі своеасаблівага кансерватызму беларусаў з'яўляецца фраза з беларускага падання "Гэтак жылі прадзеды і дзяды". У адрозненне ад падобных схільнасцяў беларусаў, напрыклад, для амерыканцаў больш уласціва арыентацыя на сучаснасць, сённяшні дзень і на будучыню.
Паколькі жыццё беларусаў заўсёды моцна залежала ад прыродных з'яў, ад розных пораў года, альбо прыродна-сезонных цыклаў, то ім быў уласцівы т.зв. "каляндарны модус" (накірунак) мыслення. Гэта пераканаўча пацвярджаецца пры разглядзе беларускага народнага календара і адпаведных яму фальклорных твораў. Як вядома, у беларускі народны каляндар традыцыйна ўключаюцца розныя святы і прысвяткі, якія адбываліся ў вызначаныя дні і тыдні на працягу ўсяго каляндарнага года - ад студзеня да снежня. У народным светабачанні большасць дзён года мела сваю дакладную назву, тады ж выконваліся адпаведныя абрады, дазваляліся асобныя віды работ (а часам і ўвогуле любая праца была забаронена), праводзіліся адпаведныя гульні, спяваліся песні. Адлюстраваннем адмысловага "прыродна-каляндарнага" напрамку ментальнасці беларусаў можна небеспадстаўна лічыць і тое, што назва кожнага месяца года была непасрэдна звязана з пэўнымі асаблівасцямі прыродных, кліматычных з'яў (успомнім хаця б красамоўныя назвы студзень, люты, сакавік, ліпень, лістапад, снежань, што не уласціва рускім адпаведнікам).
У ментальнасці беларусаў у мінулым існавала дакладнае размеркаванне дзён на спрыяльныя і неспрыяльныя, цяжкія для працы, на посныя і скаромныя, шчаслівыя і нешчаслівыя, жаночыя і мужчынскія, нарэшце, на будні і святочныя дні. Так, у многіх мясцовасцях Беларусі спрыяльнымі, нешчаслівымі днямі традыцыйна лічыліся аўторак і чацвер, а цяжкімі, неспрыяльнымі - панядзелак, пятніца ("У панядзелак - работы не пачынай і ў дарогу не выязджай", "Хто ў пятніцу спявае, той у нядзелю плача"). Існавалі і некаторыя забароны, звязаныя з асобнымі днямі тыдня (напрыклад, у нядзелю нельга выконваць палявыя работы, а ў пятніцу - ткаць). Мужчынскімі днямі шычайна лічыліся панядзелак, аўторак і чацвер, а жаночымі - адпаведна серада, пятніца, субота і нядзеля. 3 даўніх часоў быў вядомы і падзел на скаромныя і посныя дні, прычым да апошніх адносіліся серада і пятніца.
Агульная колькасць святочных дзён (разам не толькі са святамі, але і прысвятамі), у якія зусім ці часткова забаранялася працаваць, у XIX ст. на тэрыторыі Расійскай імперыі дасягала іншы раз лічбы 150,  г.зн. амаль палову года. У такія дні царкоўных ці "паганскіх" святаў мысленне людзей часова "вызвалялася" ад будзённых перажыванняў клопатаў і турбот. Людзі ў такія моманты імкнуліся выконваць адпаведныя   абрады,   звычаі,  не  думаючы   аб паўсядзённых праблемах, цяжкасцях. У адрозненне ад звычайных працоўных дзён, у якія беларусы вельмі "даражылі сваім часам і імкнуліся не марнаваць яго,  святочныя дні яны не надавалі "цячэнню часу" надзвычай вялікай увагі і жылі   ў   стане своеасаблівага "безвременья" (па выказванні расійскага даследчыка У.Топарава). Немалое значэнне надавалася таксама пярэдадню свята і першаму паслясвяточнаму дню, ушанаванне якога нібыта прадухіляе разнастайныя стыхійныя бедствы - навальніцу, засуху, паводкі, буры і т.п. Праўда, часам і ў "святыя" дні беларусам прыходзілася працаваць ("Святочнаму дню святочная работа", "Святочны дзень - святая работа, узяўшы тапор ды ў балота").
У ментальнасці беларусаў заўважаецца і адмысловая ўзаемасувязь паміж часам і працай. У сваім паўсядзённым жыцці беларусы заўсёды добра разумелі важнасць і неабходнасць своечасовага выканання: "Работа і корміць, і поіць", "Хто працуе, той мае", "Кожная работа сваю пару знае", "Што сёння зробіш, то заўтра як знойдзеш". Амаль увесь год (за выключэннем хіба зімы) нашым продкам прыходзілася шмат працаваць ("Прышла вясна - ужо часу няма, прышло лета - бяры то за тое, то за гэта; надышла восень - яшчэ работ восем"), пры гэтым яны відавочна аддавалі перавагу няспешнай, сіматычнай працы ("3 вялікага паспеху наробіш смеху", "Дзелай дзела не спяша: была б слава хараша"). Жыццёвы вопыт беларусаў падказваў звяртаць пільную ўвагу на пачатак любой работы, ад чаго залежыць яе паспяховае завяршэнне - "Ад пачыну залежыць дзела", "Галоўнае - пачын", "Цяжка пачаць, ды лёгка канчаць", "Не пачынаючы, канца не будзе", "Без зачатку і канца не было".
Даволі істотныя асаблівасці ментальнасці беларусаў праяўляюцца і ў іх адносінах да рэлігіі, рэлігійных абрадаў, увогуле да праблемы існавання Бога. I тут адразу варта адзначыць, што беларусы ў мінулыя стагоддзі адносіліся да Бога вельмі паважліва, спадзяваліся ў жыцці на яго дапамогу. Аднак такія погляды практычна ніколі не насілі характару "сляпой" і ўсёпаглынаючай веры ў поўную спра-вядлівасць і ўсемагутнасць Бога. Нездарма сярод беларускіх прыказак і прымавак, іншых народных твораў можна знайсці як такія, дзе адлюстравана надзея людзей на Бога як на вышэйшую, недасягальную істоту ("Бачыць Бог з неба, што каму трэба", "У Бога ўсяго многа", "Богу маліся, а сам працуй, бо згаладуеш", т.зв."божканне" у выглядзе выразаў "Крый Божа!", "Дай Божа"), так і такія, дзе выказваюцца думкі аб пэўнай несправядлівсці Боскай ласкі, аспрэчваецца ідэя аб яго ўсемагутнасці ("Не роўна Бог дзеліць", "На Бога спадзявайся і сам старайся", "Божая ласка не дасць нам ні хлеба, ні мяска").
Як правіла, раней кожны дзень беларусаў пачынаўся з ранішняй малітвы, а пачатак любой працы звычайна суправаджаўся словамі: "3 Богам!", "Божа, памажы!". Паўсядзённае жыццё беларусаў у значнай меры рэгулявалася рэлігійнымі прадпісаннямі (забаронамі і дазволамі), а ў храналагічным вымярэні вызначалася найперш ўсім вядомымі гукамі царкоўных званоў. 3 павагай і разуменнем неабходнасці ставіліся беларусы і да выканання розных царкоўных абрадаў, напрыклад, хрышчэння, вянчання і г.д. Аднак неабходна заўважыць, што беларусы практычна ніколі не імкнуліся да знешняй "дэманстрацыі" сваёй рэлігійнасці.
Правасвядомасць беларусаў з часоў старажытнасці была заснавана на нормах т.зв. "звычаёвага права", якое ўяўляла сабс сукупнасць няпісаных нормаў і правілаў паводзін, узаемаадносін людзей. На Беларусі звычаёвае права, аформілася канцы I тысячагоддя н.э. і было пануючым прыкладна да сярэдаіны ХV-ХVІ стст. Потым яно пачало паступова выцяcняцца пісаным правам.
Значная ўстойлівасць прававых нормаў больш узмацняла схільнасць беларусаў жыць па "законах продкаў". Вядомая "кансерватыўнасць" беларускай ментальнасці знайшла адлюстраванне і ў адным з самых дасканалых заканадаўчых актаў сярэднявечча - Статуце Вялікага княства Літоўскага 1588 г., у якім, у адпаведнасці з "прыкладам продкаў нашых", захоўваліся некаторыя нормы звычаёваі права. У выглядзе асобных рэшткаў прынцыпы старажытнага права выкарыстоўваюцца і ў сучасных заканадаўчых актах: у галіне грамадзянскага, адказнасці крымінальнага і судовага права.
У мінулым беларусы ставіліся да законаў і прававых нормаў з павагай, былі законапаслухмянымі грамадзянамі. Аб даволі высокім узроўні правасвядомасці беларусаў за свае ўчынкі сведчаць многія народныя прыказкі і прымаўкі: "Лепш утапіцца, чым судзіцца", "У астрог шмат дарог", "Не давай Божа, лячыцца ды судзіцца" і г.д. Іншаземныя падарожнікі па_ Беларусі раней неаднаразова адзначалі, што сярод беларусаў былі адноснай рэдкасцю цяжкія злачынствы супраць асобы і грамадства.
Такім чьшам, у мінулым у беларусаў сфарміраваўся унікальны менталітэт, які ў некаторых рысах захоўваўся нязменным увесь час гістарычнага развіцця беларускага народа.  Аднак на працягу двух-трох апошніх стагоддзяў, асабліва ў XX ст., ментальнасць    беларусаў   падверглася некаторым   прыкметным змяненням. Традыцыйнае светабачанне жыхароў Беларусі было даволі істотна дэфармавана, набыло ніколі раней не ўласцівыя яму новыя рысы. У ХVІІ-ХІХ ст. беларуская ментальнасць была ў пэўнай ступені дэфармавана пад уплывам няўхільнага ўзмацнення працэсаў асіміля- цыі,  дэнацыяналізацыі (спачатку ў выглядзе паланізацыі, з сярэдзіны XIX ст., русіфікацыі). Праўда, у тыя часы фактычна толькі прывілеяваныя саслоўі беларускага грамадства ўспрынялі польскую альбо рускую свядомасць, спосаб мыслення. Самая шматлікая сацыяльная супольнасць - беларускае сялянства - усё ж здолела тады захаваць сваю традыцыйную нацыянальную ментальнасць.
Удалейшым дэфармацыі ментальнасці беларусаў дасягнулі значных памераў і мелі негатыўныя наступствы. Можна, відаць, разважаць аб спецыфічнай ментальнасці т.зв. "савецкіх беларусаў". Апошнія ў выніку правядзення дзяржаўнай палітыкі на ўсямернае збліжэнне і "зліццё нацый" у значнай меры страцілі сваё адметнае, нацыянальнае "я", свой непаўторны погляд на прыроднае і сацыяльнае акружэнне.
Традыцыйны менталітэт разбураўся пераважна з-за таго, што многія беларусы адракліся ад сваіх старажытных народных традыцый, звычаяў, адроднай мовы і засвоілі не ўласцівыя раней ім рысы свядомасці т.зв. новай гістарычнай супольнасці - "савецкага народа".
3 цягам часу склаўся своеасаблівы тып "савецкага чалавека" (т.зв. "homo sovetocus"), ментальнасць якога вызначалася празмернай заідэалагізаванасцю, зацятым атэізмам, схільнасцю да ўсялякіх ксенафобій, абмежаванасцю і скажонасцю ўяўленняў аб сацыяльна-эканамічным, палітычным і культурным развіцці іншых краін, неапраўданымі спадзяваннямі на дапамогу дзяржавы, разбурэннем нацыянальнай самасвя-домасці і г.д.
У першай палове 90-х г. ХХ ст. ментальнасць беларусаў вызвалялася ад штучнай заідэалагізаванасці і пачала набываць новыя рысы, абумоўленыя новымі рэаліямі эпохі. Павялічылася колькасць прыхіль-нікаў ідэй адкрытага дэмакратычнага грамадства, нацыяльнальна-дзяржаўнага суверэнітэту краіны, шматпартыйнасці, рынкавых пераўтварэнняў, рэлігійнай, творчай свабоды кожнага чалавека, адраджэння беларускай культуры, мовы, нацыянальнай самасвядомасці. Аднак шматлікія перашкоды і цяжкасці (найчасцей эканамічнага і палітычнага характару) у значнай ступені замаруджаюць фарміраванне нацыянальнай ментальнасці беларусаў. 
2. Нацыянальны характар беларусаў
Нацыянальны характар (шырэй - нацыянальную псіхалогію) можна коратка вызначыць як своеасаблівую сукупнасць розных псіхалагігных рысаў і якасцей, уласцівых большасці прадстаўнікоў нацыянальнай супольнасці. Асаблівасці нацыянальнага характару прама ці ўскосна адлюстроўваюцца ў найбольш распаўсюджаных рысах паводзінаў, пачуццяў і перажыванняў пераважнай часткі людзей, якія адносяцца да аднаго народа.
Перш чым пераходзіць да канкрэтнага аналізу беларускага нацыянальнага характару, неабходна высветліць суадносіны дадзенага паняцця з ментальнасцю. Справа ў тым, што ў сучасных публікацыях словы "ментальнасць" і "нацыянальны характар" разглядаюцца як сінонімы. Гэта неправільна. Галоўнае іх адрозненне заключаецца ў тым, што калі ментальнасць уяўляе сабой склад мыслення, светабачанне пэўнай этнічнай супольнасці, то нацыянальны характар выяўляецца найперш у такіх псіхалагічных феноменах, як тэмперамент, эмоцыі, пачуцці, настроі, спосабы дзейнасці, паводзін. Інакш кажучы, менталітэт "ахоплівае" ў асноўным сферу больш-мешьш рацыянальных думак, установак і поглядаў чалавека, тады як нацыянальны характар - вобласць пераважна бессвядомых эмацыянальна-пачуццёвых імпульсаў, спосабаў паводзін і непасрэдных рэакцый людзей. У асобных выпадках менталітэт і нацыянальны характар безумоўна ў нечым могуць як бы перасякацца.
Якімі ж найбольш тыповымі псіхалагічнымі рысамі, якасцямі вызначаецца нацыянальны характар беларусаў? Што было ўласціва характару нашых продкаў у мінулым і чым яны адметныя ў сучасны перыяд? Спачатку трэба высветліць. такія асноўныя, дамінантныя характарыстыкі, як псіхалагічны тып і тэмперамент беларусаў. Большасць зробленых высноў грунтуецца на аснове аналізу  фальклорных твораў, апублікаваных крыніц, дадзеных спецыяльных этнасацыяпсіхалагічных даследаванняў, сведчанняў сучаснікаі гістарычных падзей.
Яшчэ ў пачатку XX ст. швейцарскі псіхолаг Карл Юнг у сваёй кнізе "Псіхалагічныя тыпы" распрацаваў тыпалогію чалавечых характараў. Паводле дадзенай тыпалогіі вылучаюцца два універсальныя псіхалагічныя тыпы - экстраверты і інтраверты. К.Юнг прыйшоў да высновы, што экстравертны псіхалагічны тып вызначаецца звернутасцю чалавека да знешняга асяроддзя, ініцыятыўнасцю, сацыяльнай актыўнасцю, гібкасцю і імпульсіўнасцю паводзінаў. У той жа час для інтравертнага тыпа ўласцівы большая фіксацыя і ўвагі на з'явах свайго ўнутранага свету (сваёй душы, схільнасць да самааналізу, сацыяльная пасіўнасць, апатычнасць і пэўная "затарможанасць" дзеянняў, учынкаў.
Натуральна, што ў кожным грамадстве існуюць як людзі з ярка выражанымі рысам і аднаго з названых псіхалагічных тыпаў, так і індывіды "змешанага"тыпу (т.зв.амбіверты), у якіх адначасова праяўляюцца якасці экстравертаў і ішравертаў.
Спецыяльныя этнапсіхалагічныя даследаванні паказалі што, напрыклад, 75% насельніцтва ЗША складаюць экстраверты, у Вялікабрытаніі суадносіны паміж экстравертамі і  інтравертамі роўныя (50% на 50%), а ў шэрагу ўсходніх краіні пераважаюць інтраверты. У нашай краіне падобных даследаванняў не праводзілася, таму можна зрабіць некаторыет вывады на аснове ўскосных дадзеных і фактаў. Так, вынікі першага агульнарэспубліканскага рэферэндума 14 мая 1995 г. засведчылі, што прыкладна трэцяя частка ўключаных у спісы для галасавання (каля 2,6 мільёна чалавек) увогуле не прыйшлі на рэферэндум, тым самым праявілі індыферэнтьзм. Яшчэ больш сацыяльна пасіўных грамадзян выявіл івыбары ў Вярхоўны і мясцовыя саветы (у сярэднім у галасаванні прымалі ўдзел 50-60%).
Цікава адзначыць, што, паводле праведзеных у апошні час сацыялагічных даследаванняў, у большай ступені жыхароўі Беларусі хвалююць такія праблемы (рост цэнаў, злачыннасць, адсутнасць сацыяльнай абароненасці людзей), якія могуць быць аднесены да сферы асабістых, матэрыяльна-бытавых клопатаў кожнага чалавека. У сучасны перыяд большасць апытаных насельнікаў рэспублікі ўсіх узроставых катэгорый аддала б перавагу заработнай плаце невялікай, але заўсёды гарантаванай, а амаль палова людзей (найперш сталага ўзросту) нават ва ўмовах уласнай матэрыяльнай незабяспечанасці не жадае пачынаць сваю асабістую справу. Такім чынам, вышэй прыведзеныя і многія другія даныя даюць падставы сцвярджаць, што большасць насельніціва Беларусі хутчэй за ўсё можа быць аднесена да інтравертнага і т.зв. амбівертнага (у якім своеасаблівым чынам "сумяшчаюцца" асобныя рысы як інтравертаў, так і экстравертаў) псіхалагічных тыпаў.
Яшчэ старажытнагрэчаскі ўрач, мысліцель Гіпакрат і яго паслядоўнікі распрацавалі вучэнне аб чатырох тыпах тэмперамента, якое і сёння з'яўляецца агульнапрызнаным. Паводле гэтага вучэння, выдзяляюцца сангвінічны, халерычны, меланхалічны і флегматычны тыпы темперамента. Асобы сангвінічнага тэмпераменту (сангвінікі) вызначаюцца псіхічнай актыўнасцю, энергічнасцю, хуткасцю рухаў, халерычнага (халерыкі) - надзвычай высокай псіхічнай актыўнасцю, эмацыянальнай неўраўнаважанасцю, імклівасцю, парывістасцю паводзінаў і дзеянняў. У той жа час індывіды флегматычнага темпераменту (флегматыкі), наадварот, характарызуюцца дастаткова нізкім узроўнем псіхічнай актыўнасці, спакойнасцю, прамаруджанасцю, а меланхалічнага (меланхолікі) - паніжанай псіхічнай актыўнасцю, стрыманасцю, некаторай замкнёнасцю, інертнасцю, пасіўнасцю, "за-тарможанасцю" рухаў і паводзінаў. Здаецца, што "сярэдні, тыповы" беларус можа быць аднесены пераважна да меланхалічнага і флегматычнага тэмпераментаў. Спецыяльныя даследаванні сведчаць, што менавіта для меланхоліка характэрна своеасаблівая ўлада мінулага над іх уласным "Я", імкненне пастаянна асэнсоўваць свае былыя дзеянні, увесь час як бы азірацца назад. Таму невыпадкова, што, напрыклад, у пачатау XX ст. асобныя даследчыкі лічылі тыповай рысай беларускай душы "лагодную меланхолію", абумоўленую найперш "сумным" каларытам усёй прыроды Беларусі. Праўда, ва ўмовах хуткай урбанізацыі ў апошнія дзесяцігоддзі і больш дынамічнага гарадскога жыцця "традыцыйна" меланхалічньі тэмперамент часткі беларусаў паступова мяняўся, і, па даннным сучасных апытанняў, слабы тып характару часцей сустракаецца сярод сельскіх жыхароў, тады як у гарадах выяўлены большы працэнт людзей з даволі моцным, кантактным характарам.
У псіхалогіі ёсць паняцце "акцэнтуацыя характара", што і азначае празмерную выражанасць, дамінаванне асобных рысаў характару чалавека, якія фарміруюцца пад уплывам шматлікіх фактараў (сацыяльнага акружэння, прафесіянальнай дзейнасці, сямейнага выхавання і інш.). На аснове розных класіфікацый псіхолагі выдзелілі звыш дзесяці тыпаў акцэнтуацыі характару. На наш погляд, у беларусаў склаліся пераважна дыстымны і канформны тыпы характару, якія вызначаюцца недастатковай ініцыятыўнасцю, пасіунасцю, схільнасцю да дэпрэсіі, кансерватызму, празмернай залежнасцю ад волі і думак "вышэйстаячых", афіцыйных аўтарытэтаў, пэўным "комплексам непаўнацэннасці". Падобныя рысы характару беларусаў "аформіліся" ў выніку адмысловых абставін сацыяльна-эканамічнага, грамадска-палііычнага, этнакультурнага і маральна-духоўнага развіцця Беларусі ў мінулыя часы.
Паколькі кожны нацыянальны характар уяўляе складаную сукупнасць разнастайных (нярэдка прама супрацьлеглых псіхалагічных якасцей, то з гоўнай доляй умоўнасці можна ўсе рысы псіхалогіі беларусаў падзяліць на дзве асноўныя групы: "станоўчыя" і "адмоўныя". Такі падзел, безумоўна, з'яўляецца дастаткова ўмоўным, аднак ён дае магчымасць больш яскрава апісаць тыповыя рысы любога нацыянальнага характару. Да станоўчых рысаў характару беларусаў можна аднесці іх прыкметную талерантнасць, памяркоўнасць, лагоднасць, добразычлівасць, гасціннасць, вынослівасць, цярплівасць, працавітасць і г.д., а да адмоўных - нерашучасць, кансерватыўнасць,    канформнасць    (канфармізм), некаторую апатычнасць, інертнасць, недаверлівасць і інш.
Адной з найбольш тыповых, вызначальных рысаў нацыянальнага характару беларусаў з'яўляецца іх высокая талерантнасць, павага да людзей з адрозным ад свайго тэмпераментам, светаўспрыманнем, складам мыслення. I тут найперш варта адзначыць нацыянальную, рэлігійную і духоўна-інтэлектуа-льную талерантаасць беларусаў. Талерантаасць беларускага насельніцтва ў некаторым сэнсе была "закладзена", мажліва, ужо генетычна. На пачатковых этапах этнагенезу беларусаў адбывалася своеасаблівая "прыцірка" розных этнічных і канфесійных супольнасцей. Прайшоўшы перыяд выпрабаванняў, на Беларусі ўжо ў сярэднявеччы склалася досыць трывалая сітуацыя нацыянальна-рэлігійнай, грамадска-палітычнай і духоўна-інтэлектуальнай талерантнасці. Такое становішча грамадства ў перыяд існавання Вялікага княства Літоўскага выгадна адрознівалася ад адпаведнай этна-канфесійнай сітуацыі ў тагачасных Маскоўскай дзяржаве і ў асобных еўрапейскіх краінах. На працягу многіх стагоддзяў на Беларусі бесканфліктна пражывалі беларусы, яўрэі, рускія, татары, прадстаўнікі розных канфесійных груп.
Гісторыя пацвярджае, што беларусы ніколі не вызначаліся грубай агрэсіўнасцю ў стасунках нават з тымі людзьмі, якія да іх адносіліся часам нядобразычліва. Тыповы беларус, у большасці, хутчэй зверне увагу на свае, чым на чужыя недахопы. У характары беларусаў караніцца і схільнасць да бесканфліктнага вырашэння жыццёвых праблем, да кампрамісаў, да таго, каб заўсёды была "згода" (прыгадаем паказальную прымаўку "Згода будуе, нязгода руйнуе"). Мажліва, меў рацыю А.Цвікевіч, калі сцвярджаў, што нацыянальная рыса беларусаў - агіда да гвалту - з'яўляецца слабасцю беларускага народа ў мінулым, у перыяд працяглай дэнацыяналізацыі і прыгнечання, але гэтая якасць будзе складаць яго сілу і гордасць у будучым.
Зыходзячы з аналізу гістарычнага развіцця беларусаў, можна лічыць іх своеасаблівай індывідуальна-калектывісцкай супольнасцю. Прычым суадносіны паміж тэндэнцыямі да калектывізму  і індывідуалізму ў розныя перыяды былі неаднолькавыя. Так, у эпоху сярэднявечча для беларусаў больш характэрным быў калектывісцкі лад жыцця, адлюстраваннем чаго з'яўлялася наяўнасць на Беларусі суседскіх абшчын, часам называліся грамадой ("грамада - вялікі чалавек"). Падобныя абшчыны мелі свае ўласныя органы самакіравання (сельскі сход), свій абшчынны суд(т.зв. "копны суд"), сумесна адзначалі розныя каляндарныя святы, абрады, звычаі.
Аднак з цягам часу калектыўны ўклад жыцця паступова бурыўся. У першую чаргу гэта было звязана з аграрнай рэформай сярэдзіны XVI ст., згодна з якой замест абшчы ўводзілася падворнае землекарыстанне. Было фактычна замацавана права прыватнай уласнасці на зямлю. Праўда аграрныя пераўтварэнні былі праведзены пераважна ў заходняй і цэнтральнай Беларусі, не закрануўшы яе ўсходняй часткі. На ўсходзе Беларусі да канца XIX - пачатку XX ст. захоўваўліся абшчынны парадак, тады як жыхары астатніх рэгіёнаў Беларусі ўжо некалькі стагоддзяў былі пераважна "індывідуалістамі". Таму ў цэлым можна пагадзіцца з думкай гісторыка У.Ігнатоўскага аб тым, што беларускі селянін задаткаў калектывізму мае менш, чым селянін-абшчыннік у Расіі. У савецкі перыяд пад уплывам калектывізацыі, урбанізацыі і ўсямернай уніфікацыі ўзнік своеасаблівы тып савецкага "масавага чалавека-калектывіста". Але ўсё ж падобныя мерапрыемствы былі ў большасці выпадкаў ўнутрана непрымальнымі для многіх беларусаў-"індывідуалістаў", інтравертаў.
Прага беларусаў да асабістай "аўтаномнасці" вынікала таксама і з гістарычных асаблівасцей іх рассялення, калі пад уплывам прыродна-геаграфічных фактараў яны былі вымушаны "разбівацца" на малыя, аддаленыя адна ад другой групы. Таму беларусы пераважна жылі альбо невялікімі вёскамі, альбо на хутарах. Аднак варта адзначыць, што ў выпадку крайняй неабходнасці нашы продкі заўжды збіраліся разам і ішлі на дапамогу, адгукаліся на чужую бяду, аб чым красамоўна сведчаць такія народныя звычаі, як талака, сябрыня. Станоўчай рысай беларускага характару можна небеспадстаўна лічыць і адсутнасць ваяўнічага нацыяналізму, месіянскіх памкненняў. Пад непасрэдным уплывам хрысціянства сярод беларусаў з цягам часу выпрацоўваліся такія маральна-духоўныя якасці, як мяккасардэчнасць, гуманнасць, хрысціянская міласэрнасць і спачуванне блізкаму, іншым людзям (эмпа-тыя). Даследчыкі беларускага фальклору небеспадстаўна падкрэслівалі, што беларусы стварылі мноства мяккіх і гуманных легендаў, казак, песень, у якіх нават сацыяльна-эканамічныя пытанні вырашаліся ў духу хрысціянскай любові і лагоднасці. На Беларусі ў мінулыя стагоддзі былі досыць шырока распаўсюджаны духоўныя, малітоўныя вершы і песні, якія звычайна выконвалі вельмі паважаныя сляпыя старцы-лірнікі.
Дарэчы, аб складзе душы беларусаў можа даць некаторае ўскоснае ўяўленне і іх схільнасць да светлых колераў у сваім адзенні, хатняй абстаноўцы. Беларускаму нацыянальнаму характару практычна ва ўсе часіны (асабліва ў перыяды войнаў і ўсялякіх выпрабаванняў) былі ўласцівы такія дадатныя рысы, як мужнасць, вынослівасць і жыццястойкасць. У такія складаныя моманты беларусы праяўлялі  гатоўнасць абараняць радзіму, сваю родную хату. Нягледзячы на неспрыяльныя абставіны жыцця, нашы продкі найчасцей не ўпадалі ў адчай і бяздзейнасць, а працягвалі мужна змагацца за лепшую долю.
Амаль усе людзі, якія прыязджалі або прыязджаюць на Беларусь, заўсёды падкрэслівалі, што беларусы - народ шчыры і гасцінны. Мажліва, менавіта гэта душэўная адкрытасць як бы сінтэзуе, аб'ядноўвае і некаторыя іншыя прывабньія якасці беларускага народа - талерантнасць, памяркоўнасць, лагоднасць, павагу да "іншаземцаў" і г.д. У.Караткевіч увогуле лічыў, што галоўнае ў беларускім харак-тары - "гасціннасць добрага да добрых", прычым гэтая рыса беларусаў іншым разам можа быць і "досыць цяжкая для госця".
Ва ўсе часы свайго гістарычнага развіцця ў беларусаў адначасова са станоўчымі рысамі праяўляліся таксама і некаторыя адмоўныя рысы нацыянальнага характару. Апошнія, як і станоўчыя рысы, выпрацоўваліся паступова, пад уплывам розных падзей у гісторыі Беларусі,    асаблівасцай    яе    сацыяльна-эканамічнага, грамадска-палітычнага,  духоўна-культурнага развіцця, спецыфікі геапалітычнага становішча.  Беларусы спрадвеку знаходзіліся на мяжы двух моцных уплываў - усходніх і заходніх. Вельмі вобразна і дакладна адносіны да беларускага народа ў мінулым паказаў Янка Купала ў сваімі вершы "Беларушчына" (1908 г.):
I круцілі цябе, як каму падабалася
 Кожны строіў, наводзіў цябе на свой строй, на свой лад
 Ажно часам жальба, як кляцьба, разлягалася, 
Ды нячутай ляцела, уміраючы, у грудзі назад..." 
Некаторую пасіўнасць і апатычнасць беларусаў, іх недастатковую здольнасць да прадпрымальніцтва раней тлумачылі "падаўляючымі" энергію і волю асіміляцыйнымі  ўплывамі, канкурэнцыяй з боку энергічных яўрэяў. У мінулым многія лічылі беларусаў надзвычай пакорлівай, ціхмянай, ва ўсім безадмоўнай народнасцю. Зразумела, падобная характарыстыка незусім справядлівая, але пэўная доля ісціны тут відавочна ёсць.]
Асобныя даследчыкі раней падкрэслівалі, што беларусы ў большасці бываюць даволі скрытнымі, насцярожанымі ва ўзаемаадносінах з незнаёмымі людзьмі, "чужынцамі". Прычына падобнай недаверлівасці ляжыць, магчыма, у спецыфіцы гістарычнага шляху беларусаў са шматлікімі нападамі, войнамі. Менавіта, як своеасаблівы імунітэт на пастаянныя агрэсіўныя намаганні можна разглядаць беларускую насцярожанасць і замкнёнасць.
Вось некалькі шырока распаўсюджаных этнапсіхалагічных характарыстык некаторых народаў свету, нацыянальныя характары якіх відавочна адрозніваюцца ад беларускага.
Так, сталі ўжо стэрэатыпнымі ўяўленні аб свабодалюбівых, галантных,   элегантных   і   эстэтычна   вытанчаныхі французах, педантычных, працавітых і законапаслухмяных немцах, экспрэсіўных, няўраўнаважаных італьянцах, адкрытых, актыўных і разняволеных амерыканцах, практычных, кемлівых яўрэях, ветлівых, адказных японцах і г.д. Вядомы беларускі географ Аркадзь  Смоліч сцвярджаў, што беларусы не маюць у характары лёгкадумнасці і самахвальства палякаў, схільнасці да помпы і ўпартасці ўкраінцаў, адкрытай і грубай прастаты маскоўцаў. Безумоўна, што ва ўсіх падобных меркаваннях, стэрэатыпах ёсць гоўная доля ўмоўнасці, суб'ектыўнасці, аднак у цэлым яны, на наш погляд, усё ж адлюстроўваюць некаторыя тыповыя рысы псіхалогіі розных этнічных супольнасцей.
Такім чынам, у беларускім нацыянальным характары адначасова, узаемазвязана існуюць розныя, а часам і супрацьлеглыя рысы. Усе гэтыя якасці, узятыя разам, у сукупнасці, толькі ставараюць, прыблізнае ўяўленне аб характары беларусаў.
1. Беларуская народная педагогіка:
паняцце, асноўныя сродкі, спосабы і прыёмы выхавання

На працягу стагоддзяў народная педагогіка была амаль адзіным сродкам выхавання людзей. Пад уплывам прыродна-геаграфічных і сацыяльна-эканамічных умоў жыцця беларуская народная педагогіка стварыла адпаведны тып асобы. Шматлікія этнаграфічныя працы сведчаць пра тое, што беларус працавіты, шчыры, па-сапраўднаму любіць сваю родную зямлю, сумленны і адданы справе, яму ўласцівы высокі гуманізм, добразычлівасць, павага ў стаўленні да людзей, ашчаднасць, гасціннасць. 
Асноўным творцам і ахоўнікам народных педагагічных традыцый на многія часы была сялянская сям'я. Пра дабратворны ўплыў і дзейнасць народнай педагогікі сведчыць тое, што ў ХVІ-ХVІІІ стагоддзях на беларускіх землях быў пашыраны звычай „дзядзькавання", калі дзяцей шляхты аддавалі на выхаванне ў беларускія сялянскія сем'і. На думку заможных бацькоў, гэта давала магчымасць выпрацаваць у сыноў і дачок найкаштоўныя маральныя якасці.
Сфарміраваны стагоддзямі лад жыцця беларускіх сялян стварыў спецыфічнае выхаваўчае асяроддзе, своеасаблівы выхаваўчы фон, дзе ў суладдзі дзейнічалі разнастайныя сродкі, спробы і прыёмы выхавання. Усё гэта разам, з улікам канкрэтных абставін уплывала на духоўна-маральнае, разу-мовае, фізічнае і эстэтычнае развіццё асобы.
Беларускія этнографы-асветнікі не раз падкрэслівалі ў сваіх даследаваннях ні з чым непараўнальную сілу і моц народнай педагогікі. У прыватнасці, М. Я. Нікіфароўскі напрыканцы XIX стагоддзя ў „Нарысах Віцебскай Беларусі" пісаў: „Практычнае жыццё падказвае, што беларуская маці, нават непісьменная, умее пакуль выхоўваць дзіця ў адданасці праваслаўю і дзяржаўнай уладзе".
Асобныя моманты педагагічнай творчасці беларускага народа ў дарэвалюцыйны час згадваліся ў працах Д. Г. Булгакоўскага, М. В. Доўнар-Запольскага, Я. Ф. Карскага, М. Я. Нікіфароўскага, І. І. Насовіча, Е. Р. Раманава, А. К. Сержпутоўскага, П. В. Шэйна, П. М. Шпілеўскага і іншых.
Першым даследаваннем, прысвечаным спецыяльна пытанню беларускай народнай педагогікі, стаў артыкул А. Я. Багдановіча „Педагагічныя погляды беларускага народа" (1886).
Работы даследчыкаў-асветнікаў ХІХ - пачатку XX стагоддзя падрыхтавалі грунт, грамадскае ўспрыманне, стварылі падмурак для выкарыстання народнай педагогікі ў працы школы. Іхнія ідэі атрымалі сваё развіццё ў дзейнасці настаўнікаў па стварэнню беларускай народнай школы.
Сацыяльныя ўзрушэнні, якія прывялі да змен ладу жыцця, спроба перавесці велізарную масу сялянства на урбаністычны тып культуры прывялі да распаду патрыярхальнай сялянскай сям’і, парушылі стагоддзямі сфарміраванае выхаваўчае асяроддзе. У выніку шматлікія добрыя народныя традыцыі зніклі з сямейнага выхавання. У школе, калі і скарыстоўваюць асобныя элементы народнай педагогікі, то часцей спантанна, неўсвядомлена. А між тым народная педагогіка - невычэрпная крыніца педагагічных ідэй, не валодаючы якімі мы падс-каем корань педагагічнай навукі, бо народная і навуковая педагогіка - адно дрэва выхавання. Усё гэта сведчыць пра неабходнасць узнаўлення беларускай народнай педагогікі, дзеля таго каб аднавіць яе ў яе ж спрадвечных правах, выка-рыстаць народную мудрасць дзеля вырашэння сучасных педагагічных задач.
Найбольш поўнае і цэльнае ўяўленне пра педагогіку беларусаў даюць помнікі этнаграфіі і фальклору, у якіх раскрываюцца педагагічныя ідэі і выхаваўчы вопыт беларускай народнай педагогікі, традыцыі, што існавалі напрыканцы XIX - пачатку XX стагоддзя.  Звязана гэта з тым, што на той час галоўны захавальнік народнай педагагічнай мудрасці - сялянская сям'я, яшчэ была моцная, пад адной страхой жыло нёкалькі пакаленняў. Сяляне прытрымліваліся патрыярхальнага ўкладу, строга выконвалі народныя традыцыі, кіраваліся запаветамі дзядоў і бацькоў.

 Народная педагогіка нарадзілася на зямлі разам са з'яўленнем „разумнага чалавека". Праца стварыла чалавека і стала першым сродкам і метадам выхавання, выпеставаным народнай педа-гагічнай творчасцю. Народная педагогіка з'явілася і развілася як вынік неабходнасці перадаваць ад пакалення да пакалення пэўныя працоўныя веды, умельствы і навыкі, а таксама правілы і нормы грамадскіх паводзін, без якіх была б немагчымай жыццядзейнасць чалавека. „Вынікі грамадска-працоўнай дзейнасці, як паказваюць законы генетыкі, не маглі запісвацца ў генах, - адзначаў акадэмік М. П Дубінін. - Гэта здзяйснялася шляхам развіцця асаблівай формы перадачы ад пакалення да пакалення сацыяльнага вопыту, што адбілася ў стварэнні ўсё больш складанай сацыяльнай праграмы, якая перадавалася праз выхаванне". Змястоўнасць народнай педагогікі, механізм уплыву яе сродкаў і метадаў пастаянна развіваецца і абнаўляецца ў залежнасці ад сацыяльна-эканамічных умоў жыцця і працы народных мас
На працягу многіх стагоддзяў народная педагогіка назапасіла пэўны вопыт у справе выхавання і навучання падрастаючага пакалення. Педагагічныя ўяўленні, погляды, меркаванні, ідэі праяўляліся ў працоўнай дзейнасці, у традыцыях, звычаях, гульнях, святах, вуснай народнай творчасці, сямейным ладзе жыцця. На аснове практычнага ажыццяўлення гэтых уяўленняў-ідэй фарміравалася своеасаблівая сістэма народнага выхавання. 3 яе ўмоўна можна вылучыць працоўнае, рэлігійнае, маральнае, патрыятычнае, разумовае, эстэтычнае і фізічнае выхаванне. Усе складовыя часткі ўзаемазвязаныя і ўзаемапранікальныя і знаходзяцца ў цесным дыялектычным адзінстве. Грунтам і пладаносным зернем народнай педагогікі было і ёсць працоўнае выхаванне. Гэта абумоўлена ўсёй гісторыяй развіцця народа.
Народная педагогіка фарміруецца ў асяродку актыўнай творчай жыццядзейнасці народа, якая і забяспечвае пераемную сувязь пакаленняў. У шыроім сэнсе слова аб пераемнай сувязі пакаленняў беларускі народ кажа: „Вучы народ, вучыся і ў народа" „Староннія людзі кажуць: кінь за сабою, то знойдзеш перад сабою". Між пакаленнямі існуе шматбаковая пераемнасць, якая абумоўлена спадчыннасцю, асяроддзем і выхаваннем. У беларускай народнай педагогіцы маюцца прамыя і ўскосныя доказы на ўплыў гэтых фактараў на фарміраванне асобы чалавека. Напрыклад, намёк на рознасць паміж людзьмі, абумоўленую спадчыннасцю, утрымліваюць многія народныя выказванні: „Нораў не клетка - не пераставіш", „Час часу рознь і чалавек чалавеку тож". Аднак: „Разумным дзіця не родзіцца", „Нягоднік не родзіцца, а робіцца", -сцвярджаюць людзі, значыць спадчыннасць адыгрывае не галоўную ролю ў фарміраванні асобы.
Народная педагогіка надае вялікае значэнне навакольнаму свету, або, іначай, сацыяльнаму фактару ў развіцці чалавека: „На добрай зямлі дзіця пасадзі, і тое вырасце". У больш канкрэтных выпадках беларуская народная педагогіка пра ўплыў грамадства, сацыяльнага асяроддзя на фарміраванне асобы кажа наступнае: „3 якім пазнаешся, такім сам будзеш", „У лесе людзі дзічэюць, а ў людзях люднеюць".
Галоўнае ж у фарміраванні чалавека, на думку беларускага народа, - выхаванне: „І звера людзі навучаць, не тое што чалавека", „Не кручаны - не рамень, не вучоны - не чалавек". У такім выпадку навучанне варта разглядаць як выхаванне ў шырокім сэнсе слова.
Ідэю пераемнай сувязі пакаленняў найбольш яскрава можна прасачыць на прыкладзе сям'і - структурнай адзінкі і асобнага звяна ў адзіным ланцугу пераемнай сувязі пакаленняў. Паміж старэйшым і малодшым пакаленнямі заўсёды існавала цесная залежнасць. Старэйшае пакаленне бачыць у малодшым сваю будучыню, надзею на шчаслівае і радаснае жыццё. Маладым на вяселлі эычаць: „Каб дачакаліся ўнукаў і праўнукаў, з якіх было цешыцца кожны дзень".
Народ вучыць: „Як добрае семя, дык добрае й племя", „Які род, такі плод", „І мой бацька такі маўся, і я ў яго ўдаўся". Усё гэта сведчыць, што асобныя задаткі, схільнасці, здольнасці перадаюцца ў спадчыну, у фарміраванні чалавека актыўна ўдзельнічае біялагічны фактар.
Адмак, як паказвае народная педагагічная практыка, „Аднаго бацькі і аднае маткі не роўныя бываюць дзіцяткі", „Адной маткі ні адныя дзеткі", значыць, галоўнае ўсё ж не спадчыннасць, а канкрэтныя абставіны ў кожнай сям'і („Дзе ў сям'і лад, там і дзеці добра гадуюцца"), усё выхаванне, якое ўбірае разнастайныя выхаваўчыя фактары.
Пэўнасць у заўтрашнім дні залежыць галоўным чынам ад таго, ці добра будзе выхаванае падрастаючае пакаленне, якія маральныя якасці яно набывае: „Што ў дзяцінстве выхаваеш, на тое ў старасці абапрэшся". Правільна наладзіць працэс выхавання можа толькі выхавальнік з высокімі маральнымі якасцямі. „Які павядач, такое і яго апавяданне", таму народ асабліва праніікліва і дальнабачна клапоціцца пра падрыхтоўку будучага выхавальніка: „Будзь добрым выслухачам, то будзеш добрым павядачам". Вось непасрэдны і найбольш яркі народны выраз аб пераемнасці пакаленняў.
Пераемнасць у развіцці народнай педагогікі азначае нв простае капіраванне, паўтарэнне раз і назаўсёды ўзятага, а свядомае засваенне і ўзбагачэнне сабранага выхаваўчага вопыту, вылучэнне ў ім асноўных поглядаў народа на выхаванне, якія шляхам іх супастаўлення з рэчаіснасцю шліфуюцца і набываюць форму абагульненняў і высноў, пададзеных у выглядзе ідэй. Педагагічная культура народа найбольш выразна адбіваецца ў традыцыйных відах народнай творчасці: у разнастайных відах працоўнай дзейнасці, рамёствах, звычаях, святах, абрадах, гульнях, у прыказках, прымаўках, казках, песнях, былінах, танцах, у народнай музыцы, у творах народнага выяўленчага і дэкаратыўна-прыкладнога мастацтва, у народнай архітэктуры, народных строях і г. д. Усе віды народнай творчасці могуць быць сродкамі народнай педагогікі.
Такім чынам, народная педагогіка - гэта сукупнасць і ўзаемазалежнасць уяўленняў, поглядаў, меркаванняў, перакананняў, ідэй, навыкаў і прыёмаў народа ў галіне выхавання, адлюстраваных у народнай творчасці. Інакш кажучы, народная педагогіка - гэта ўсё з народнай творчасці, што прама або апасродкавана служыць справе выхавання. Пры гэтым народную творчасць варта разглядаць як шырокае і глыбокае паняцце. Шырокае, таму што творчасць гэта ўбірае ў сябе разнастайныя віды працоўнай дзейнасці, рамёствы, традыцыі, звычаі, святы, абрады, вусную народную творчасць, гульні, танцы народа, народнае выяўленчае і дэкаратыўна-прыкладное мастацтва, музыку. Глыбокае, бо, захоўваючы многія спрадвечныя рысы, яно зыаходзіцца ў пастаянным развіцці і абнаўленні і, адлюстроўваючы своеасаблівасць кожнага этапа пройдзенага гістарычнага шляху, з'яўляецца нібы люстэркам свайго часу.
У беларускай народнай педагогіцы склаліся наступныя асноўныя рысы (прынцыпы) выхавання: выхаванне ў працы, сувязь з жыццём, з навакольным светам, гуманізм, цэльны і ўсебаковы падыход да выхавання, пераемнасць у выхаванні, заахвочванне ініцыятывы і творчасці дзяце, непарыўнасць выхаваўчага ўздзеяння.
Самым старажытыым і апрабаваным сродкам народнай педагогікі выступае праца - абавязковая ўмова і неад'емная частка жыцця чалавека. Гаспадаром ды ўладыкам на зямлі чалавека зрабіла ўсвядомленая і мэтанакіраваная праца. Яна адыграла вызначальную ролю ў фарміраванні і выхаванні чалавека, у перадачы жыццёвага вопыту ад пакалення да пакалення, у развіцці маралі. У працэсе працы адбывалася маральнае, фізічнае, разумовае, эстэтычнае развіццё і выхаванне чалавека. Гістарычныя і прыродна-геаграфічныя ўмовы паўплывалі на развіццё характэрных для беларусаў відаў працоўнай дзейнасці, сфарміравалі такія маральныя якасці, як патрыятызм, працавітасць, цярплівасць, настойлівасць у дасягненні пастаўленай мэты, сумленнасць, сціпласць, ашчаднасць, паважлівыя адносіны да людзей працы, да хлеба надзённага. Пад непасрэдным або ўскосным удзелам ва ўсіх відах працоўнай дзейнасці, уласцівых беларускаму народу, ішло фарміраванне беларускага нацыянальнага характару, яго асноўных рыс і прыкмет.
Кажучы пра працу, немагчыма не спышцца на асаблівай разнастайнасці працоўнай дзейнасці народа - занятках рамёствамі. Рамёствы варта разглядаць як адзін са старажытных сродкаў народнай педагогікі. У першабытным грамадстве былі развіты хатнія рамёствы, якія ўключалі працэс вырабу рэчаў з каменю, косці, дрэва, выраб глінянага посуду, вопраткі. 3 развіццём грамадства і чалавека, пераходам да аселага ладу жыцця, выдзяленнем земляробства і жывёлагадоўлі ў асобны від працоўнай дзейнасці, развіццё рамёстваў пашыраецца. З'яўляюцца рамёствы на заказ. Развіваюцца кавальская справа, ганчарства, гарбарства, ткацтва, прадзенне, выраб дыванкоў. Гарадскія рамёствы выклікалі з'яўленне новых форм працоўнай дзейнасці, удасканаленне рамесных прылад працы, рост майстэрства рамеснікаў, спецыялізацыю рамеснай вытворчасці, узнікненне новых рамесных спецыяльнасцей. Усё гэта патрабавала перадачы з пакалення ў пакаленне больш складаных, спецыфічных, адпаведных таму ці іншаму віду рамёстваў працоўных навыкаў і, безумоўна, набыцця больш складаных уменняў і навыкаў. Заняткі рамёствамі прывялі да дыферэнцыяцыі працоўнай дзейнасці чалавека, да развіцця больш складаных грамадскіх адносін, а значыць, і да большага развіцця народнай „сістэмы" выхавання. Разнастайным відам працоўнай дзейнасці чалавек абавязаны з'яўленнем і развіццём мовы. А. М. Горкі з гэтай нагоды пісаў: „Прызнана і даказана, што мастацтва слова нарадзілася ў глыбокай старажытнасці з працэсаў людской працы. Прычынай узнікнення гэтага мастацтва служыла прага людзей да арганізацыі працоўнага вопыту ў слоўных формах, - у формах двухрадкоўяў, „Прыказак", „прымавак", працоўных лозунгаў старажытнасці. Мастацтва слова паспявала непасрэдна за працай, у слова ўключаліся пачаткі навукі аб прыёмах барацьбы з варожымі працоўнай дзейнасці людзей супраціўленнямі прыроды.
Такім чынам, адным з першых настаўнікаў дзіцяці, найстаражытным і найгалоўным сродкам выхавання, якое ўтварыла шматвяковая   выхаваўчая   практыка   народа,   з'яўляецца роднае слова. Роднае слова - гэта першае, э чым сутыкаецца дзіця ў сваім жыцці. Маці, якая па традыцыі ўводзіць сваё дзіця ў народную мову, не толькі спрыяе развіццю моўнага дара і мыслення маленькага чалавека, але і перадае яму элементы народнай маралі, дапамагае зразумець і засвоіць народную псіхалогію, традыцыі, культуру, духоўныя і маральныя каштоўнасці.
Знаемства дзіцяці з родным словам найчасцей адбываецца на грунце бытавання вуснай народнай творчасці. Варта адзначыць, што нават ва ўмовах нацыянальна-рэлігійнага ўціску і забароны беларускай мовы просты народ, у асноўным сяляне, быў асноўным захавальнікам беларускага слова, вуснай беларускай паэзіі, ён захаваў асновы беларускай народнасці. Я. К. Карскі пісаў: „Здавалася, мясцовай мове быў пакладзены канец; галоўны сродак праяўлення народнага духу быў адняты... Але... у тыя часы мала звярталі ўвагі на просты народ, які касцеў у цемры невуцтва і жывіў сваё духоўнае жыццё толькі вуснай паэзіяй. А між тым, ён быў і корань, і аснова беларускай народнасці; ён і стаўся галоўным ахоўнікам жывой гаворкі".
Вусная народная творчасць - адзін з галоўных сродкаў народнай педагогікі, тая жыватворная крыніца, што сілкуе моцай педагагічную „тэорыю" народных мас. На працягу многіх стагоддзяў яна была своеасаблівым „падручнікам жыцця", перадавала ад старшага пакалення да малодшага вопыт і веды, жыццёвую мудрасць, этыку, погляды на выхаванне і навучанне дзяцей. Акадэмік В. А. Сербента, які даследаваў гісторыю філасофскай і грамадска-палітычнай думкі Беларусі, піша: „У народнай творчасці: у прыказках і прымаўках, казках і песнях працы, загадках і прыпеўках, у міфалогіі, у галашэннях і абрадавых гімнах, казаннях і былінах - ва ўсім тым, што мы сёння адносім да фальклору, варта шукаць першасныя праявы, першыя каліўцы народнай культуры, грамадска-палітычнай, сацыялагічнай, логікавай, эстэтычнай, філасофскай і навуковай думкі" .
Адным з найбольш дзейсных сррдкаў народнай педагогікі з'яўляюцца прыказкі і прымаўкі. Збіральнік і даследчык беларускага фальклору І. І. Насовіч у „Зборніку беларускіх прыказак" (1874) адзначаў іх велізарную выхаваўчую ролю: „можна дакладна сказаць, што яны складаюць для простага народа маральна-практычную філасофію. Беларусы ўсе факты, усе выпадкі чалавечага жыцця, усе ўчынкі, як добрыя, так і благія, і ўсялякае нават меркаванне пра што-небудзь падводзяць пад мерку прыказак сваіх. Старыя людзі прыказкамі даводзяць моладзі страх Гасподнеў, надзею на Бога і правілы сумленнасці і дабрадзейнасці; навучаюць хатніх быць паважлівымі да старэйшых, быць асцярожнымі ў словах і болей памоўкваць, быць ашчаднымі, ахайнымі, працавітымі і цярплівымі да блізкіх. Прыказкі выганяюць забабоны і слабасці, выпраўляюць недахопы".
Прыказкі і прымаўкі выказваюць грамадскую думку з той ці іншай нагоды, у той ці іншай жыццёвай сітуацыі, рэгламентуюць паводзіны чалавека ў межах тых маральных нормаў, што складваліся і фарміраваліся на працягу шматвяковай гісторыі народа. Пра выхаваўчую ролю прыказак і прымавак у жыцці чалавека народ кажа: „Без прымаўкі і прыказкі гаворка, што ежа без солі", „Прымаўкі і прыказкі - мудрай мовы прывязкі".
Як старажытны сродак народнай педагогікі, прыказкі і прымаўкі выконваюць падвойную функцыю: утрымліваюць педагагічныя ідэі і могуць рабіць выхаваўчы ўплыў. Нярэдка гэтыя дзве функцыі супадаюць. Прыказкі і прымаўкі валодаюць велізарнымі выхаваўчымі магчымасцямі.
Ад нараджэння і да смерці спадарожнічаюць чалавеку народныя песні. Ідучы поруч з чалавекам па жыцці, песні адлюстроўваюць асноўныя этапы гэтага жыцця. Народ складае песні, што спрыяюць у працы і радуюць у вольную часіну, мацуюць у шчасці і ў горы. Песня дапамагае скараць ворагаў і прыгнятальнікаў, кліча на барацьбу, надае веры ў перамозе. Песня ўхваляе чалавека, які валодае высокамаральнымі, на погляд працоўнага люду, якасцямі, і высмейвае, а часам нават і праклінае трутняў і здраднікаў. Н. С. Гілевіч пісаў: „Нарадзіўшыся ў глыбокай старажытнасці, у часы яшчэ дагістарычныя, песні суправаджалі жыццё працоўнага чалавека праз стагоддзі, адлюстроўваючы ў паэтычных вобразах і малюнках яго сацыяльнае паходжанне, яго побыт, мараль і светапогляд на кожным этапе гістарычнага развіцця грамадства. ... народныя песні, як і ўся народная паэзія наогул, з'яўляюцца выключна важным сродкам патрыятычнага, сацыяльнага, этычнага і эстэтычнага выхавання моладзі".
Беларускія народныя песні маюць у сабе пэўны звод маральных патрабаванняў, выпрацаваных на працягу шматвяковай гісторыі народа. Вельмі дакладна перадае тое прыказка: „Па народнай песні пазнаеш народ".
Сярод іншых сродкаў выхавання не меншае месца займае народная казка. Беларусы кажуць: „Байкі гадуюць дзяцей". На пачатку дваццатага стагоддзя, гаворачы пра селяніна-беларуса, Я. Ф. Карскі пісаў: „Казкі, як і прыказкі, - гэта свайго роду народная мудрасць, на якую ён спасылаецца ў сваім жыццёвым абыходжанні; па казках ён нават вучыцца маральнасці".
Выхаваўчую вартасць беларускіх народных казак адзначаюць і сучасныя даследчыкі. У прыватнасці, В. В. Казлоў піша: Важнасць узнятых у беларускім казачным эпасе сацыяльных і маральных праблем, іх вызначэнне ў духу лепшых вольналюбівых традыцый і прынцыпаў, сцісласць формы і зместу казак, іх эстэтычная і этычная перакананасць ператвараюць беларускія народныя казкі ў своеасаблівы „маральны кодэкс", які сцвярджае перадавыя дэмакратычныя ідэі і погляды".
Яшчэ ў канцы ХІХ - пачатку XX стагоддзя казкі жылі паўсюдна ў асяроддзі беларусаў. Пад іх уплывам фарміраваўся светапогляд, этычныя ўяўленні. На пачатку нашага стагоддзя даследчык беларускіх народных казак А. К. Сержпутоўскі адзначаў: „Пад уплывам расповедаў, казак, прыказак і іншых прадуктаў вуснай народнай творчасці выпрацоўваецца ці не ўвесь светапогляд: уся жыццёвая мудрасць і ўсе этычныя ўяўленні... уласцівая чалавеку прага шукаць адказы на жыццёвыя пытанні выпрацавала ў простага чалавека любоў да паданняў, казак і іншых твораў народнай творчасці".
Аднак нягледзячы на шырокае панаванне казак у штодзённым жыцці беларусаў, лічылася, што не ўсе ўмеюць надаць казцы патрэбнае адценне, узрушыць пачуцці і розум слухачоў, а значыць, зрабіць дастатковы ўплыў на выхаванне. М. Я. Нікіфароўскі наогул сцвярджаў, што „добрая паву-чальная казка даецца не кожнаму і, каб выслухаць такую, варта пачакаць казачніка". Казачніка па традыдыі з задавальненнем сустракалі ў кожнай сям'і. Акрамя таго, казачнікі часта знаходзіліся ў дні свят у карчме, дзе спрадвеку любілі беларусы збірацца гуртам і абмяркоўваць найбольш важныя сямейныя і грамадскія пытанні, а таксама хораша, з душою святкаваць народныя святы. У такую „ўстанову" - своеасаблівы клуб - дарослыя бралі дзяцей можа з 5-гадовага ўзросту, а то і значна раней.
Разам з прыказкамі, прымаўкамі, песнямі казкі з'яўляюцца адметным і універсальным маральным кодэксам народа. На працягу многіх стагоддзяў яны з поспехам выкарыстоўваюцца беларусамі ў мэтах выхавання. Беларускія народныя казкі ўвабралі ў сябе ўсю педагагічную „сістэму" беларусаў: у іх знайшлі сваё ўвасабленне ўсе бакі выхавання, разнастайныя педагагічныя ідэі з выхаваўчага вопыту беларускага народа.
Да сродкаў народнай педагогікі належаць і загадкі. Загадкі сціслай і дакладнай слоўнай формай падводзяць вынік назіранням за мноствам жыццёвых праяў, адзначаюць у іх характэрнае і адметнае. Яны належаць да таго жанру фальклору, дзе ў найбольшай ступені праявілася мудрасць народа, яго імкненне да ведаў, цікаўнасць, назіральнасць, кемнасць, дакладнасць і сцісласць выказвання думкі. Каб  адгадаць загадку, трэба добра ведаць вакольны свет, прадметы працы, з'явы прыроды, сямейнае і грамадскае жыццё. Нельга не адзначыць выхаваўчае ўздзеянне загадак. Яны даступныя дзецям, лёгка ўпісваюцца ў разнастайныя гульні, захапляюць і гэтым спрыяюць разумоваму і маральнаму развіццю.
Значнае месца ў выхаванні беларусаў займаюць прыкметы. Нездарма народ кажа: „Без прыкмет ходу нет". М. Я. Нікіфароўскі ў канцы ХІХ стагоддзя адзначаў шырокае распаўсюджванне народных прыкмет на Беларусі: „Прыкметы, павер’і ўсе казанні гэтага тыпу не меней каштоўныя, чым казкі, песні,
прыказкі, загадкі; але, будучы традыцыйнымі, прыкметы і павер'і больш паўсядзённыя і звыклыя, чым  напрыклад, казкі і песні".

Да старажытных і важных сродкаў народнай педагогікі можна далучьшь і гульні - ці не гэта найлепшая зарука для спазнання маленькім чалавекам навакольнага свету? Гульня - школа жыцця. Гуляючы, дзіця знаёміцца з цацкамі, якія даюць яму першыя ўяўленні пра наваколле, колер, памер, пругкасць, вагу. Гэта першая школа вопыту. У гульні дзіця рэалізуе свае жыццёвыя назіранні, капіруе паводзіны людзей, узнаўляе бачаныя ім сітуацыі, сямейны побыт, працоўныя заняткі. Няма ніводнае гульні, якая б не знаходзіла свайго вобразу ў нейкіх сур'ёзных занятках, вобразу, які б не папярэднічаў гульні. Гульні развіваюць памяць, спрыт, фантазію. Усё жыццё беларусаў суправаджаюць народныя гульні, у якіх бяруць удзел і старыя, і малыя. Прастата, даступнасць беларускіх народных гульняў робяць іх незаменнымі памочнікамі ў выхаванні. Яны аднаўляюць лепшыя народныя традыцыі, звычаі, святы, абрады.
Традыцыя - вось той масток, што лучыць пакаленні, своеасаблівы ключ перадачы ад дзядоў-прадзедаў да бацькоў і ўнукаў пэўных устояў, нормаў і правіл паводзін і ўзаемаадносін людзей. Народныя традыцыі - гэта гістарычна сфармаваная і дынамічная катэгорыя, акт творчасці народа ў шырокім сэнсе слова, які ўбірае элементы сацыяльнай і культурнай спадчыны. Традыцыі маюць гістарычны і класавы характар, могуць быць станоўчымі (прагрэсіўнымі) і адмоўнымі (састарэлымі або рэакцыйнымі). Выхаванне новага чалавека немагчыма без крытычнага ўспрыняцця традыцыйнага выхаваўчага вопыту,   назапашанага чалавецтвам.
Звычай - спадчынны стэрэатыпны спосаб паводзін, адзін з рзгулятараў адносін між людзьмі, сродак далучэння да пэўнага сацыяльнага і культурнага вопыту, які перадаецца з пакалення ў пакаленне і рэгламентуе паводзіны людзей. Звычаі захоўваюцца ў побытавай сферы, маралі, грамадзянскіх звычаях. Іх роля вызначаецца сістэмай грамадскіх адносін. Гэтак жа, як і традыцыі, звычаі дзеляцца на станоўчыя і адмоўныя.
'Цесна звязаны са звычаем і іншы сродак народнай педагогікі - абрад. Абрад варта разглядаць як пэўныя сімвалічныя дзеянні, абумоўленыя тым ці іншым звычаем. На пачатку XX стагоддзя этнограф М. Доўнар-Запольскі пісаў: „Беларус з вялікаю пашанотаю ставіцца да абраду, для яго абрад - гэта акт свяшчэннадзейства, заснаваны продкамі, асвечаны вякамі, таму і патрабуе да сябе павагі і бездакорнага выканання".
Традыцыі, звычаі, абрады працінаюць усё жыццё чалавека, робяць вялікі выхаваўчы ўплыў на развіццё і фарміраванне падрастаючага пакалення і выконваюць вядучую ролю ў выпрацоўцы светапогляду, вызначаюць паводзіны ў штодзённым жыцці. Асаблівае змачэнне ў выхаванні маюць звычаі і традыцыі, звязаныя з сямейным і працоўным жыццём чалавека.
Дзейсным сродкам народнай педагогікі з'яўляецца традыцыя павагі да старэйшых („Паважай старых, бо сам стары будзеш", „Што скажа стары на глум - бяры, малады, на вум", „Бацькоў любі, старых паважай"). Гэтая традыцыя настолькі значная, што можна выдзеліць шэраг поглядаў беларускага народа на ролю старэйшага ў выхаванні і звязаныя з гэтым звычаі і традыцыі: павага да бацькоў; гонар за справы папярэднікаў; легенды і ўспаміны аб продках, што перадаюцца ад старэйшых да малодшых; шанаванне продкаў і адпаведна з гэтым эахоўванне сямейных партрэтаў, рэліквій (прадметаў хатняга ўжытку, інструментаў, прылад працы, вырабленых роднымі); абрады пахавання і наведванне магіл; выхаванне пачуцця глыбокай удзячнасці бацькам, пачуцці сямейнага, роднаснага гонару (адзінства і непарыўнасць пераемнай сувязі дзядоў - бацькоў - унукаў, выхаванне ў адпаведнасці з запаветамі і пажаданнямі старэйшых, адпаведна канонам маральна-этычных норм, выпрацаваных народам).
Да сродкаў народнай педагогікі належаць і святы. Развіццё матэрыяльна-тэхнічвай дзейнасці чалавека цесна звязана з развіццём яго духоўнага свету. Чалавек не мог жыць толькі матэрыяльнымі інтарэсамі, ён імкнуўся ўпрыгожыць сваё жыццё: урачыста адзначыць вынікі працоўнай дзейнасці, найбольш важныя падзеі ў грамадскім і сямейным жыцці. Святы з самага пачатку існавання неслі ў сабе адбітак той этнічнай супольнасці, у рамках якой яны фарміраваліся і функцыяніравалі, і вызначаліся асаблівасцямі гістарычнага развіцця народа, яго ладам жыцця, характарам працоўнай дзейнасці, прыроднымі ўмовамі. Народныя каляндарна-аграрныя, сямейныя, рэлігійныя святы адлюстроўваюць своеасаблівасць. побыту і культуры народа і ў яскравай эмацыянальнай форме далучаюць да яго ідэалаў. Так, у беларускага народа існуе шмат сямейных свят і абрадаў, звязаных з нараджэннем чалавека, узяццем шлюбу і г. д.; ёсць гадавы цыкл свят і абрадаў земляробчага і жывёлагадоўчага характару (першы выган статка на луг, эажынкі і дажынкі, зімовыя святы і абрады, ад якіх, на думку людзей, залежыць ураджай і прыплод скаціны). Рэлігійныя святы адзначаюць з нагоды нейкай значнай царкоўнай падзеі або ў памяць святых.
Урачыстасць, хараство святочных абрадаў, чысціня адзення і цела, святочна прыбраныя хаты і людзі, песні, музыка -усё гэта стварае прыўзняты, радасны настрой, спрыяльныя ўмовы дзеля маральна-эстэтычнага выхавання, абуджае патрыятычнае пачуццё. На многіх народных святах адбываюцца спаборніцтвы ў майстэрстве, розуме, спрыце, фізічнай моцы. Да гэтага трэба загадзя рыхтавацца. Такім чынам, і падрыхтоўка да свята мае вялікае выхаваўчае значэнне.
Танец гэтак жа з'яўляецца адным са старажытных сродкаў народнай педагогікі. Яго з'яўленне звязана з падрыхтоўкай чалавека да разнастайных відаў працоўнай дзейнасці, з імкненнем упрыгожыць свой побыт, выказаць свае адносіны да навакольнага свету. Гісторыя, быт, культура народа знаходзяць свой адбітак у народных танцах. У іх жа ўвасабляюцца асобныя нацыянальныя рысы характару народа, раскрываюцца - такія асаблівасці беларуса, як абавязковае валоданне нейкай справай, уменнем, кемнасцю, знаходлівасцю, смеласцю. Танцы вучаць назіраць за з'явамі прыроды і выхоўваюць любоў да роднай зямлі. Жыццярадаснасць, цнатлівасць, імкненне да хараства (арнаментальнае багацце танца), сюжэтнасць, калектыўны характар выканання, мяккі гумар - характэрныя рысы беларускага народнага танца.
Народная педагогіка, такім чынам, мае вялікі арсенал апрабаваных на працягу многіх стагоддзяў эфектыўных сродкаў выхавання і навучання. 
Народ выпрацаваў для бацькоў мноства парад-павучанняў па выхаванню дзяцей, сутнасць якіх вызначаецца гэтак: „Умеў дзіця радзіць, умей і вучыць". Ёсць і больш канкрэтныя ўказанні. Так, у народнай педагогіцы існўе сцвярджэнне пра неабходнасць як мага раней пачынаць выхаванне дзяцей: „Хто да чаго прывыкне замаладу, то й на старасці не пакіне", „Не навучыш слухаць маленькім, не паслухае, калі барада вырасце". Больш дакладна пра важкасць уліку ўзроставых асаблівасцей дзяцей у іх выхаванні, пра сутнасць выхавання ў розным узросце народная педагогіка кажа: „Тады дзяцей вучаць, як каля лаўкі ходзяць", „Да пяці год пястуй, як яечка, з сямі - пасі, як авечку, тады выйдзе на чалавечка", і “Вучы дзіця, пакуль яно ўпоперак краваці, а не ўздоўж".
Для беларускага народа характэрны мяккія, і ў той жа час патрабавальныя адносіны да дзяцей. Гэта ўвайшло ў традыцыю. Яшчэ ў дарэвалюцыйныя часіны этнографы адзначалі, што „У беларускай сям'і жорсткае стаўленне мужа да жонкі -з'ява вельмі рэдкая, нават больш за тое - выключная... Гэткія ж мяккія адносіны беларуса да сваіх дзяцей. Бацька і маці любяць сваіх дзяцей, і ў вялікай сям'і праца дзяцей па магчымасці аблягчаецца. Калі вы спытаецеся ў селяніна, як дзеці павінны ставіцца да бацькоў і да старэйшых наогул, ён вам растлумачыць, што дзеці мусяць слухацца бацькоў, дзяцей няможна „распускаць" і інш., але ўсе гэтыя правілы побытавай маралі не праяўляюцца ў адносінах да дзяцей у суровай форме". Такое ж сцвярджэнне мы сустракаем у фальклоры. Вось такімі сродкамі і метадамі раіць народ карыстацца бацькам у выхаванні і навучанні дзяцей: „Не біце дубцамі, навучайце слаўцамі", „Не біце вяроўкамі, навучайце гаворкамі", „Не дзяржы дзяцей пры сабе, бо спесцяцца, разлянуюцца, а аддай іх лепей у навуку; каля людзей патруцца, рабоце навучацца".
Народ вучыць бацькоў выхоўваць дзіця ў строгасці, не пеставаць яго: „3 пестуна нічога не будзе", „Хто дзяцей балуець, вяроўку ім на шыю гатуець", „Лепш даглядзі, а за руку не вадзі", „Малому не патурай, а што трэба дай", „Дзе многа нянек, там дзіця без носу".
У выхаванні, як лічыць народ, галоўнае - перакананне: „Куляй пацэліш у аднаго, двух, а трапным словам - у тысячу". Ён супраць кары рэменем: „Не знаець маленькі, адкуль ногі растуць". Калі ж перакананне не дапамагае, раіцца ў выключных выпадках і скарыстаць гэты сродак: „Не слухае слова, паслухае кія", бо бацькоўскае пакаранне часам нават вельмі карыснае: „Матка калі б'е, то вучыць". Важным лічыць народная педагогіка і асуджэнне нядобрых дзіцячых учынкаў: „Няшчасныя тыя дзеткі, якіх не жураць ні бацькі, ні маткі". Дзіця мусіць гартавацца ў маральных учынках: „Дзіця, не ўпаўшы, не вырасце".
У той жа час, на думку народа, справа выхавання - вельмі няпростая і цяжкая праца: „Пускаць на свет лёгка, ды на ногі ставіць цяжка", „Дзетак узгадаваць - не курак пасклікаць", „Разумным дзіця не родзіцца". Выхаванне дзяцей - творчая, далікатная, вельмі тонкая справа, дзеля вырашэння якой варта ўлічваць самыя тонкія нюансы: „Калі тонкага дрэва не сагнеш, то тоўстага не адужаеш", „Не слухаў малы, не паслухае і вялікі", „Сваё дзіця бі - шкадуй, на чужое крычы -думай".
Каб дасягнуць поспехаў у выхаванні, людзі па-рознаму ўздзейнічаюць на выхаванне ў залежнасці ад сітуацыі, выбіраючы кожны раз той ці іншы спосаб, свой метад выхавання. У народнай педагогіцы можна вылучыць шмат метадаў выхавання: праца, прыклад і аўтарытэт, назіранне, гульня, наказ, перакананне, парада, прывучванне, унушэнне, тлумачэнне, расповед, гутарка, іспыт, спаборніцтва, практыкаванне, грамадская думка, ушчуванне, заахвочванне і ўхваленне, благаславенне, асуджэнне, пакаранне, вымова, пагроза, праклён і інш.
Асноўным метадам народнай педагогікі выступае праца. У маленстве гэта ўдзел у працоўных гульнях, у пасільнай працы. У часе працоўнай дзейнасці старэйшае пакаленне перадае малодшаму свой вопыт, майстэрства, звычку працаваць. Падрастаючы, чалавек назапашвае веды, набывае працоўныя навыкі, умельства. Пры гэтым нараджаюцца добрыя працоўныя традыцыі, фарміруецца падмурак маральнасці: працавітасць, патрыятызм, дысцыплінаванасць, пачуццё калектывізму, таварыскасць, ашчаднасць, старанне, прага да ведаў і інш.
Праца ўзмацняе свой выхаваўчы ўплыў праз прыцягненне розных сродкаў і метадаў народнай педагогікі (прыклад і аўтарытэт старэйшых і вопытных працаўнікоў, грамадская думка, перакананне, традыцыі, звычаі, разнастайныя віды працоўнай дзейнасці, вусная народная творчасць, прывучванне, спаборніцтва). Асаблівы плён ад працы, калі яна набывае свядомы і творчы характар. Праца адначасова і сродак, і метад выхавання, чым і тлумачыцца яе велізарны выхаваўчы патэнцыял.
Не менш каштоўны метад народнай педагогікі - прыклад і аўтарытэт. Галоўную ролю ў беларускай сям'і традыцыйна выконваў найбольш вопытны член сям'і. Вось як пісаў пра тое этнограф М. В. Доўнар-Запольскі на пачатку нашага стагоддзя: „Воля бацькі, маці або старэйшага дзядзькі, увогуле самага старэйшага ў сям'і члена, святая для ўсіх хатніх; без яго волі нішто важнае не адбываецца ў сем'ях, пры спрэчках хатнія звяртаюцца па яго парады”. Гаспадар дома абкружаны знакамі пашаны і павагі, бо ён - „прадстаўнік і ахоўнік дамашняе дабрачыннасці". Пяршынства народжана народнай традыцыяй і побытам. Звычайна гаспадар у сям'і той, хто мае добры практычны вопыт, прыстойны, сгіравядлівы, хто можа служыць прыкладам. Кіруючая сіла старэйшага ў сям'і (главы) найперш вызначаецца яго маральнымі якасцямі.
У народзе існуюць своеасаблівыя эталоны маралі, якія і аказваюць выхаваўчы ўплыў дзякуючы сваёй эмацыянальнай вабнасці, чалавечай дасканаласці. Адлюстраванне людскіх уяўленняў пра якасці дасканалага чалавека можна сустрэць у творах народнай паэзіі, у песнях, казках, прыказках і прымаўках. Аўтарытэтам і прыкладам з'яўляюцца не толькі героі народнай творчасці, але найперш людзі, з якімі сутыкаецца дзіця штодзень. Дзейсным з'яўляецца выхаванне на прыкладзе геройскіх народных подзвігаў, што застаюцца ў памяці людзей і перадаюцца з пакалення ў пакаленне.
Старажытным метадам народнай педагогікі з поўным правам можна лічыць гулыню. У гульні дзеці вучацца разумець навакольны свет, мацуюцца духоўна і фізічна. На самым пачатку выхаванне дзіцяці ідзе шляхам пераймання дарослых. Маленькая асоба спрабуе ўзнавіць убачанае і пачутае ў час сваіх гульняў. Нібы паўтараючы перадгісторыю сучаснага чалавека, які ў далёкім мінулым, каб спазнаць навакольны свет, ішоў ад простага да складанага, ад эмпірычнага вопыту да ўсвядомленых дзеянняў, ручаснае чалавечае дзіідя свой першы жыццёвы вопыт пераносіць у гульнявую дзейнасць. У гульнях дзіця ў неназойлівай нязмушанай абстаноўцы замацоўвае свае жыццёвыя назіранні, спазнае навакольны свет, набывае ўменні і навыкі, якія так спатрэбяцца яму потым, у дарослым жыцці. Такое простае і ўсё ж няпростае ўэаемадзеянне дзіцяці з жыццём, што праходзіць цераз гульню, можна вызначыць наступным чынам: найпросты эмпірычны вопыт -гульня - усвядомленае дзеянне. '
Вялікае месца ў жыцці дзіцяці займаюць сюжэтныя і ролевыя гульні. У іх адбіваецца гісторыя, традыцыі, звычаі народа, яго працоўная дзейнасць, побыт, культура. Шырока выкарыстоўваецца вусная народная творчасць (казкі, прыказкі, прымаўкі, загадкі, песні, лічылкі). У такіх гульнях дзіця набывае першыя простыя веды па працы, уменні і навыкі, атрымлівае пэўнае маральнае 1 інтэлектуальнае развіццё.
Гульнявая дзейнасць дзяцей — першыя азы азбукі чалавечых зносін. Беларускі этнограф і педагог Е. Р. Раманаў у свой час адзначаў: „Гуляючы э аднагодкамі, дзеці вельмі рана і міжволі навучаюцца суадносіць свае паводэіны з паводзінамі іншых, што, у сваю чаргу, мае вартасць у сэнсе ранняга разу мення кожным сваіх грамадскіх адносін да іншых".
Увабраўшы ў сябе жыццёвыя сітуацыі са штодзённага жыцця, гульні шляхам шматразовага паўтору гэтых сітуацый развіваюць разумовыя здольнасці, даюць пэўныя веды, прывіваюць працоўнае ўменне, знаёмяць з правіламі і нормамі паводзін, развіваюць фізічна, вучаць разумець цудоўнае.
Выпрабаваным народным метадам выхавання з'яўляецца ўнушэнне. Ім шырока карыстаюцца ў сям'і, асабліва ў першыя гады жыцця дзіцяці (калыханкі, прыказкі і прымаўкі, забаўлянкі, казкі). Дзейнічае гэты метад шляхам прамога слоўнага ўздзеяння выхавальніка на выхаванца, калі ўсё, што ўнушаецца, бярэцца на веру. Пры гэтым выэначальную сілу мае аўтарытэт выхавальніка (бацькоў, старэйшых, аднагодкаў). Напрыклад, забаўлянкамі дарослыя перадаюць паняцці маралі. „Сарока-варона" адмаўляецца даць кашы малому за тое, што ён „круп не драў, вады не насіў, дзяжы не мясіў". Вусная народная творчасць выступае тут у якасці пачатковай формы практычнага ўздзеяння народнай педагогікі.
Адначасова з метадам унушэння па меры таго як расце інтэлектуальны ўзровень дзіцяці ўсё часцей пачынае ўжывацца метад пераканання („Куляю пацэліш у аднаго, у двух, а трапным словам - у тысячу"). Тут галоўнае - растлумачыць неабходнасць прытрымлівацца правіл і норм паводзін, замацаваных у маральным кодэксе народа. Перакананне фарміруе маральную свядомасць, якая скіроўвае паводзіны чалавека ў пэўнае рэчышча практычных дзеянняў. Перакананне дапамагае свядома вызначыць сваё месца ў грамадстве і вучыць „узгадняць" свае ўчынкі з грамадскімі інтарэсамі.
Павышае дзейснасць метаду пераканання выкарыстанне народнай творчасці, прыклад аўтарытэтных і вопытных людзей (апошняе - самы моцны аргумент пераканання). Змест і форма пераканання змяняюцца ў залежнасці ад узросту выхаванцаў: калі ў першыя гады жыцця істотны плён даюць прыказкі, прымаўкі, казкі, песні, уласны прыклад бацькоў, то ў больш сталым узросце бацькі звяртаюцца да мацнейшых лагічных доказаў - выхоўваюць на прыкладзе людзей паважаных, на канкрэтных выпадках з жыцця грамадства.
Пэўнае месца ў агульнай сістэме метадаў народнага выхавання займае парада. Калі цяжка прыняць нейкае рашэнне, у складанай сітуацыі дзеці звычайна звяртаюцца за парадай да бацькоў, да паважаных, вопытных старэйшых людзей. Парада, падтрымка, умелы накірунак з боку сталага, вопытнага чалавека дае добры вынік у задуманай справе, а меркаванні некалькіх чалавек адносна аднаго і таго ж пытання дазваляюць выбраць найлепшае рашэнне („Парады патрэбны і мудраму", „Адна галава - добра, а дзве - лепш").
Благаславенне - гэта значыць наказ на дарогу, пажаданне поспехаў, шчасця ў нейкай справе, - таксама метад народнай педагогікі. Благаслаўляюць на працу, на подзвіг, на шчаслівае сямейнае жыццё. Гэтак жа цесна благаславенне лучыцца з наказам, у ім пэўнае настаўленне, просьба, павучанне, нават распараджэнне і загад.
Існуе ў народнай практыцы і такі метад выхавання, як прывучванне. Ён звязаны з выпрацоўкай пэўных звычак, уменняў. Прывучаюць да працы, да выканання норм і правіл паводзін. У прывучванні вельмі важна зацікавіць выхаванцаў прагай да набыцця розных ведаў, навыкаў, майстэрства. Прывучванне адбываецца па-рознаму: у адным выпадку адразу ж ставіцца задача авалодаць пэўнымі ведамі, уменнямі, навыкамі, нормамі паводзін, у іншым робіцца гэта ўскосна.
У народнай педагогіцы ёсць метад практыкаванвя („Да ўсяго трэба практыка"). Выкарыстоўваецца ён галоўным чынам для замацавання і ўдасканалення набытых ведаў, дзеля ўстойлівых навыкаў і ўменняў і дазваляе мэтанакіравана ўплываць на выхаванне чалавека. Дзеянне метаду практыкаваныя можна назіраць, калі дзіця выхоўваюць фізічна, вучаць гаварыць, прывучаюць захоўваць распарадак дня, далучаюць да пасільнай працы, замацоўваюць неабходныя веды, уменні, навыкі, правілы паводзін. Метад практыкавання абуджае прывычку да разумовай працы, фарміруе працоўныя навыкі, падштурхоўвае да маральнага самаўдасканалення.
Народныя педагагічныя метады - гэта і слоўныя метады: расповед і гутарка („Не біце дубцамі, навучайце слаўцамі", „Не біце вяроўкші, навучайце гаворкамі"). Да рэвалюцыі
гэтыя метады былі шырока распаўсюджаны. Вось што пісаў беларускі этнограф А. К. Сержпутоўскі: „Тут вусныя аповеды замяняюць усю літаратуру, якою карыстаюцца пісьменныя
людзі, і таму маюць веліэарнае значэнне ў жыцці простага непісьменнага люду".

Слухаючы дарослых, дзіця спазнае прыродныя і грамадскія з'явы, знаёміцца з гісторыяй, з маральнымі патрабаваннямі народа, з народнай творчасцю, з асноўнымі відамі працоўнай дзейнасці людзей, са сваім радаводам. Усё гэта садзейнічае фарміраванню светапогляду, разумоваму развіццю, засваенню маральна-этычных норм і патрабаванняў да паводзін чалавека, выхоўвае найгалоўныя маральныя якасці, дапамагае развіць эстэтычнае пачуццё і густ.
У гутарках, дзе мяркуецца больш актыўны і свядомы ўдзел выхаванца ў пазнанні рэальнага свету, фарміруецца дольнасць аналізаваць, рабіць высновы і абагульненні, выпрацоўваецца ўстойлівы светапогляд. Метад назірання таксама вельмі дзейсны ў народнай педагогіцы („Каб не спатыкацца, трэба пад ногі прыглядацца"). Яго развіццё адбывалася раўналежна з развіццём „разум-нага чалавека" і такога сродку і метаду народнай педагогікі, як праца. Чалавек фарміраваўся, назіраючы за навакольным светам. Метад назірання назапасіў пэўныя нормы і правілы паводзін, набыткі ў пераўтварэнні прыроды, у фарміраванні светапогляду. Вынікі дзеяння такога метаду знайшлі сваё ўвасабленне ў разнастайных жанрах народнай творчасці - у танцах, песнях, прыкметах, прыказках і прымаўках, загадках, святах, звычаях. Узаемадзеянне і ўзаемапранікненне сродкаў і метадаў народнай педагогікі дазваляе шляхам дамінанты ўзмацніць поспехі педагагічнага ўздзеяння.
Не апошняе месца ў выхаванні мае метад выпрабавання -метад вопытнай праверкі падрыхтоўкі да жыцця. Выпрабаванні надараюцца як і ў паўсядзённым жыцці, так і ў часе правядзення свят, калі наладжваюцца спаборніцтвы, гульні, якія дазваляюць высветліць фізічную вынослівасць, падрыхтоўку да працоўнай дзейнасці, разумовыя здольнасці, спрыт, сілу, ведавне маральнага кодэкса народа, звычку рабіць так, як патрабуюць выпрацаваныя народам маральна-этычныя нормы. Выпрабаванні маюць на мэце шырокае выкарыстанне гульняў, загадак, народных песень, танцаў, іншых сродкаў народнай педагогікі. Слова людское тут таксама шмат чаго значыць.
Спаборніцтва - таксама народны метад выхавання. Патрэба ў спаборніцтве закладзена ў чалавеку ад прыроды, з'яўляецца неад'емнай часткай яго паводзін. Гэта праяўляецца ў імкненні перавысіць адзін аднаго ў дасягненні мэты, у май-тэрстве, працы, мастацтве. Спаборніцтва ахоплівае ўсе бакі жыцця чалавека, аднак найбольш яскрава назіраецца ў працы. Вельмі важна не забывацца тут на добрае слова, пахвалу, падтрымку - на маладых людзей яны ўплываюць асабліва дабратворна.
Факты і падзеі жыцця асобнага чалавека становяцца здабыткам грамадзян, прадметам абмеркавання, у выніку якога фарміруецца пэўная грамадская думка. Грамадская думка - і сродак, і метад народнай педагогікі, бо, з аднаго боку, яна - сродак духоўнага ўздзеяння грамадства на паво-дзіны чалавека, а з другога - служыць рэгулятарам паводзін людзей у грамадстве і ўплывае на гэтыя паводзіны.
Дзеянне грамадскай думкі ў кожным канкрэтным выпадку рознае, залежыць ад сітуацыі, ад якасці або рысы характару, якія імкнецца выпрацаваць або заглушыць выхавальнік. Грамадская думка можа падключаць да дзеяння іншыя метады і сродкі выхавання. Нярэдка, ацэньваючы тую ці іншую з'яву ў жыцці чалавека, народ бярэ гатовыя, усеабдымныя па зместу і форме характарыстыкі (выслоўі, прыказкі, прымаўкі, афарызмы). Гэта, дарэчы, дазволіла выдзеліць вусную народную творчасць у своеасаблівы інструмент рэгуляцыі паводзін чалавека. Чалавек „узгадняе" свае паводзіны з адпаведнай грамадскай думкай.
Сталы метад народнага выхавання - клятва, урачыстае абяцанне, запэўніванне ў чым-небудзь. У змест клятвы звычайна ўкладаюць самае вялікае, самае дарагое для чалавека, тое, што ў ніякім разе нельга згубіць: „Каб я бацькі-маткі не бачыў", „Ды каб маё селішча запуставала", „Ну, каб я так аглядаў жонку, дзяцей сваіх, калі гэта няпраўда (праўда)!", „Клянуся табе дзеткамі сваімі". Той, хто дае клятву, нясе вялікую маральную адказнасць не толькі перад людзьмі, але найперш перад сваім сумленнем. Клятваадступнікі лічацца амаральнымі асобамі. Усё гэта дысцыплінуе і выхоўвае пачуц-цё абавязку і гонару.
Каштоўны народна-педагагічны метад - метад заахвочвання. ён выкарыстоўваецца людзьмі даволі часта. Беларускаму народу ўласцівы і такі прыём: бацькі пры чужых людзях стараюцца хваліць дзіця, а не ўшчуваць ды лаяць яго. Гэта, па-першае, выхоўвае пачуццё ўласнай годнасці, а па-другое, жаданне рабіць згодна маральна-этычных канонаў: быць добрым, паслухмяным, старанным, уважлівым і паважлівым да людзей. Заахвочванне назіраецца ў самых розных формах.
У народнай педагогіцы беларусаў утрымліваецца сцвярджэнне пра неабходнасць не песціць дзяцей, а выхоўваць іх у строгасці („3 пестуна нічога не будзе", „Хто дзяцей балуець, вяроўку ім на шыю гатуець"', „Лепш даглядзі, а за руку не вадзі").
Да народных метадаў выхавання варта аднесці метад асуджэння („Толькі званне, што чалавек", „Было рамясло, ды хмелем парасло").  Гэта - няўхвала чаго-небудзь або каго-не-будзь, вымова, ганьба. Народ асуджае, напрыклад, розныя адхіленні ад трывалых норм і правіл паводзін, маральныя заганы.
Нельга абысці моўчкі і такі метад народнага выхавання, як пакаранне. Народ за разумнае пакаранне („Не крычы, а лепей навучы"), ён супраць цялеснага пакарання („Розга - не навука"), але ў неабходным выпадку не асуджае і цялеснае пакаранне („Не слухае ківа, паслухае кія").
Калі іншымі метадамі нічога ў паводзінах змяніць нельга, застаецца такі моцны сродак, як засароміць чалавека. Народ сароміць выпівохаў („заліваха", „апівашына", „майша"). гультаёў („лежань", „валяч", „байбас"| „завала"). няўмекаў („нізграбоце", „недалэнга", „мамай").
4. Беларускі народны каляндар

Нашы далёкія продкі ўспрымалі час як жывы пульсуючы арганізм. Імгненне — хвіліна — гадзіна — дзень — ноч — суткі — тыдзень — месяц — і нават год у цэлым маглі быць спрыяльнымі для пачатку той ці іншай справы або, наадварот, лічыліся кепскімі, няўдалымі, бес-перспектыўнымі. Прычым існавала глыбокая і шматвектарная сувязь паміж усімі гэтымі адзінкамі вымярэння часу, жыццём чалавека, яго працоўнай дзейнасцю, каляндарнымі, сямейнымі і родавымі святкаваннямі. Пры гэтым працягласць станоўчага або адмоўнага ўплыву аднаго з часавых фактараў магла мець кароткатэрміновы характар, а магла і ў цэлым паўплываць на лёс чалавека ці на тое, што ён зрабіў сваімі рукамі. Так, напрыклад, калі чалавек устаў раніцай «не з той нагі», то яму магло не пашанцаваць толькі на працягу гэтага дня. Калі вы ўпершыню ўбачылі маладзік з правага боку ад сябе, то на працягу наступнага месяца вам будзе шчасціць, калі злева — то не! У народзе добра ведалі, што дзіця, народжанае ў першай палавіне дня, будзе ўсё паспяваць рабіць своечасова, а хто нарадзіўся пад поўнач, позна вечарам, будзе недаўгавечным. Калі вы збіраецеся ў далёкую дарогу, то бабуля абавязкова скажа вам на парозе пакуль вы будзеце ў дарозе, ніхто не стане месці падлогу, каб не парушыць закон раўнавагі і не наклікаць на вас бяду.
У народнай сістэме ўпарадкавання часу існавала вельмі шмат прадпісанняў рознай ступені патрабавальнасці. Яны ахоплівалі шматлікія праблемы, якія тычыліся паводзін аднаго чалавека, сям'і і нават усёй вёскі. Так, лічылася, што хадзіць на могілкі трэба ў суботу і не пажадана ў іншыя дні. Есць дні, у якія цяжкахворыя людзі адкупляюцца ад сваіх або нават родавых хвароб і пракляццяў на медныя ці срэбраныя грошы. Таму ў такія дні нельга было нічога падымаць на дарогах, скрыжаваннях, на могілках.
А бываюць дні, калі ўсім дамачадцам трэба знаходзіцца толькі ў хаце, або дні, у якія ў хату не пускалі ні адну чужую жанчыну, каб не перашкодзіць сваім дочкам выйсці замуж.
Некалі існавала вялікая колькасць прадпісанняў і адносна беларускага вяселля. Найбольш спрыяльным днём заручын лічыўся чацвер; вянчаліся маладыя звычайна ў нядзелю, а вось у пост спраўляць вяселлі наогул было нельга, не пажадана іх было ладзіць у маі месяцы і асабліва ў высакосны год.
У народзе нават момант смерці чалавека ўспрымаўся неадназначна. Казалі, што калі чалавек памёр у нядзелю або якое-небудзь вялікае свята, то ён шанаваўся Богам пры жыцці.
Практычныя назіранні людзей назапашваліся год за годам. Паступова сфарміравалася цэласная і дасканалая сістэма ўяўленняў аб часе. У адпаведнасці з яе каштоўнаснымі арыенцірамі складалася ўпарадкаваная і ўнармаваная сістэма народных святкаванняў і найбольш характэрных асаблівасцей працоўнай дзейнасці. Рытмічнае чаргаванне працы і святкаванняў і стала асновай для стварэння адзінай і ўсебаковай сістэмы асэнсавання і разумення часу, якая атрымала назву каляндар.
Каляндар - гэта сістэма спасціжэння часу. У народнай культуры беларусаў існуе некалькі тыпаў календароў або сістэм вымярэння часу, кожная з якіх мае свае функцыі і сваё культурнае асяроддзе. 
Адну з такіх сістэм упарадкавання часу мы назавём храналагічным календаром. Дзень за днём ён парадкуе жыццё чалавека, перамяжоўваючы будзённыя і святочныя справы. Храналагічны каляндар — гэта адлюстраванне практычна ўсіх бакоў жыццядзейнасці чалавека на працягу ўсяго каляндарнага года. У яго аснове ляжыць рух сонца па небасхіле, таму галоўныя святы гэтага календара прымеркаваны да важнейшых фаз свяціла ў яго гадавым колазвароце.
У структуру храналагічнага календара ўваходзяць Каляды, Грамніцы, Купалле, Жніво, Багач, Восеньскія Дзяды. Да прыходу хрысціянства да гэтага цыкла адносіліся яшчэ некалькі найбольш значных святаў веснавога перыяду: Масленка, Саракі, Вялікдзень, Радаўніца, Сёмуха (Зялёныя святкі, Граны або Русальны тыдзень).
У дахрысціянскую эпоху гісторыя зямной цывілізацыі вяла свой адлік ад стварэння свету. А кожны наступны год у пэўнай ступені паўтараў папярэдні, таму класічны прынцып успрыняц-ця часу ў старажытным грамадстве быў сфармуляваны ў выключнай па сваім змесце формуле: «Усё вяртаецца на кругі свая». Прынцып гэты быў пераняты чалавекам з таго прыроднага асяроддзя, у якім ён жыў і працаваў: зіма — вясна — лета — восень — зіма... Зусім невыпадкова універсальным сімвалам формулы закальцаванасці, гэтага вяртання ў старажытных цывілізацыях была гліняная або бронзавая выява змяі, якая пажырала свой хвост.
Хрысціянскі каляндар. У 988 годзе адбылося хрышчэнне ў Дняпры старажытных кіяўлян, і з таго часу пачалося паступовае пашырэнне хрысціянскай веры на землях усходніх славян. Прадстаўнікі новай веры неслі з сабой не толькі адметныя духоўныя каштоўнасці, але і іншую гісторыю існавання чалавецтва на зямлі, новыя крытэрыі засваення часу і зусім адрозную сістэму яго ўпарадкавання, прынцыпова іншую сімволіку колераў, лікаў (напрыклад, у славян найбольш пашыранымі былі лікі 2, 3, 9, 12, 40, хрысціянства прынесла старажытнаіудзейскую традыцыю ўшанавання ліку 7, а таксама негатыўнае стаўленне да ліку 13). Хрысціянскі света-погляд прынёс і зусім іншае разуменне часу.
Хрысціянская традыцыя ўнесла прынцыповыя змены як у сістэму каляндарнага вымярэння часу, так і ў асэнсаванне яго пачатку, развіцця і заканчэння. Па-першае, пачаткам адліку часу існавання чалавечай цывілізацыі на зямлі стаў дзень нараджэння Ісуса Хрыста. Замест формулы ад стварэння свету з'явілася формула ад Раства Хрыстова.
Па-другое, калі ў старажытнаславянскім календары пазначаліся галоўныя падзеі ў гадавым руху сонца па небасхіле, то асноўныя святы хрысціянскага календара адпавядалі найбольш важным падзеям у жыцці Ісуса Хрыста і яго Маці Дзевы Марыі. Напрыклад, Раство Хрыстова, Стрэчанне, Богаяўленне, Уваскрэсенне, Узнясенне...
У выніку атрымалася карціна больш складанага асэнсавання часу: кожны год утрымліваў унутраны рытм той самай прыродна-касмічнай паўтараемасці, але разам з тым кожны поўны цыкл згаданых падзей зямнога і нябеснага жыцця Багародзіцы і яе Сына — Богачалавека, крок за крокам аддаляў чалавецтва ад нанава прынятага акта першастварэння свету — Нараджэння Хрыстова.
Рухомы народна-праваслаўны каляндар. Акрамя гэтага, хрысціянскі каляндар прынёс яшчэ адно прынцыповае новаўвядзенне, якое не проста паўплывала на народны каляндар, а вымусіла яго пайсці на карэнныя змены ў сваёй структуры. Шматвяковы ўціск з боку праваслаўнай царквы прывёў да таго, што найбольш буйныя святы веснавога цыкла народнага календара аказаліся пад уплывам праваслаўнай Пасхаліі, якая ахоплівала адрэзак часу ў 20 тыдняў. Галоўным святам гэтага перыяду быў Вялікдзень (Пасха), а Пасхалія (вялікі цыкл святаў, звязаны з ёю адзіным сэнсам і рытмічным малюнкам) падпарадкавала сабе час, які пачынаўся за дзесяць тыдняў да Вялікадня, а заканчваўся праз дзесяць тыдняў пасля яго. У сувязі з тым, што святкаванне хрысціянскага Вялікадня ніколі не прыпадала на адну і тую ж дату, а адзначалася ў адпаведнасці з правіламі, выпрацаванымі ў 325 г. на Нікейскім Усяленскім саборы, і аб'ядноўвала заканамернасці нябеснага руху двух свяціл — сонца і месяца, Вялікдзень стаў рухомым святам (межы вагання якога склалі больш за месяц). Амаль усе святы, якія трапілі пад уплыў праваслаўнай Пасхаліі, былі «прывязаны» да святкавання Вялікадня інтэрвалам, які быў кратны ліку 7. Так, Масленіца стала адзначацца за сем тыдняў да Вялікадня, а Тройца (Сёмуха) — праз сем тыдняў пасля яго.
Такім чынам, з увядзеннем і прыняццем Пасхаліі ў агульнай структуры універсальнага храналагічнага календара з'явіўся яшчэ адзін своеасаблівы каляндар, які аказаўся непадуладным звыклай для славяніна хадзе часу. Гэты сакральны перыяд часу фактычна апынуўся над старажытнай народнай традыцыяй вымярэння і злічэння часу, хаця калі быць абсалютна дакладным, то ў рэшце рэшт заўсёды ад яго адштурхоўваўся пры вызначэнні сваіх штогадовых межаў.
У сувязі з тым, што гэты рухомы каляндар мае свае межы, сваю логіку развіцця і пабудовы, свой рытм і цыклічнасць, мы маем права надаць яму рысы самастойнасці і назавём дваццацітыднёвым календаром рухомых святаў, у аснове якога ляжыць праваслаўная Пасхалія, пераасэнсаваная логікай народнага светасузірання.
Сямейна-родавы каляндар. Аснову сямейна-родавага календара складаюць важнейшыя рытуальна-абрадавыя комплексы жыццёвага кола чалавека: нараджэнне, вяселле і пахаванне. На першы погляд можа падацца, што гэтыя складаныя абрады гарманічна ўключаны ў структуру універсальнага храналагічнага календара. Аднак на самай справе яны складаюць самастойную сістэму ўпарадкавання часу, якая знаходзіцца ў даволі складаных узаемаадносінах з ім. Ад-значым толькі найбольш прынцыповыя рысы ўзаемных стасункаў паміж календаром сямейна-родавым і храналагічным.
Самы строгі характар узаемаадносін склаўся паміж рытуальна-абрадавым комплексам, які суправаджае смерць і пахаванне чалавека, і паўсядзённа-побытавым і святочна-абрадавым храналагічным календаром. Смерць чалавека не спыняла працоўную дзейнасць сям'і нябожчыка і яго роду, але цалкам забараняла ўдзел ва ўсіх святочных мерапрыемствах. На працягу наступнага года сям'я была ў стане жалобы, аб чым сведчыла нават іншае адзенне.
Нараджэнне чалавека было пазначана на храналагічным календары яшчэ адной, дадатковай святочнай падзеяй, але на працягу першага года зямнога існавання дзіцяці на паводзіны яго маці накладвалася вялікае мноства самых розных па характары прадпісанняў, забарон, абмяжоўваючых правіл паводзін. Так, напрыклад, на працягу цяжарнасці жанчыне настойліва раілі стаяць у храме падчас набажэнстваў як мага бліжэй да алтара, паперадзе ўсіх прысутных, каб будучае дзіця было спраўным і ўвішным на працягу ўсяго жыцця. Разам з тым той жа жанчыне нельга было наведваць храм на працягу сарака дзён пасля родаў.
За апошняе тысячагоддзе склаліся свае адносіны паміж храналагічным календаром і народным вяселлем. Сталася так, што яно вымушана было падпарадкоўвацца шматлікім заканамернасцям храналагічнага календара і прыстасоўвацца да яго культуралагічных і рэлігійных рэгламентацый. Далёка не ўвесь каляндарны год лічыўся аднолькава спрыяльным для святкаванняў вяселляў. Вядома, што вянчанне ў храме не дазвалялася на працягу чатырох доўгатэрміновых пастоў. Акрамя таго, у народнай традыцыі існавала перасцярога спраўляць вяселлі тады, калі месяц знаходзіўся ў апошняй чвэрці, на збыце, у ветаху (гэта калі яго серп павернуты ўлева і нагадвае літару «С» — стары).
Такім чынам, народны каляндар уяўляе сабой дакладна распрацаваную сістэму вымярэння часу, якая суадносіцца не толькі з прыродна-касмічнымі фактарамі, але і з сацыяльна-псіхалагічнымі і рэлігійна-культурнымі. Каляндар знітоўваў іх у адзінае і непадзельнае цэлае, надаючы жыццю чалавека, яго працоўнай дзейнасці і святкаванням размераны рытм. Ён даваў магчымасць своечасова распачаць і ў тэрмін завяршыць усе гаспадарчыя работы, пры гэтым абавязкова пакінуць месца для свята, для супакою душы. Дакладна вызначаны рытм чаргавання працоўнай дзейнасці і святочнага адпачынку дазваляў выжыць, набрацца новых фізічных і духоўных сіл, каб радавацца кожнаму новаму дню, кожнаму пражытаму (а часам і перажытаму) году. I так было год ад году, век ад веку.
Аднак і гэта яшчэ не ўсё. У XX ст., у эпоху існавання савецкай дзяржавы, быў распрацаваны і ўведзены ў жыццё грамадзянскі каляндар, галоўная ідэя стварэння якога зводзілася да таго, каб замест каштоўнасцей мінулых часоў (і народнай і хрысціянскай традыцый) увесці сваю сістэму парадкавання часу, а гадавое кола напоўніць зусім іншым зместам.
Неабходна адзначыць, што змест гэтага новаўтварэння фар-міраваўся паступова, ад адной пяцігодкі да другой (спачатку сем год, а затым пяць былі пакладзены ў аснову механізма дзеяння і развіцця народна-гаспадарчага комплексу краіны). Але пры ўсім гэтым структура грамадзянскага календара ў цэлым будавалася па мадэлі яго календароў-папярэднікаў.
Па-першае, у сувязі з пераходам летазлічэння на еўрапейскі каляндар, на грыгарыянскі стыль, у нас з'явіўся так званы Стары Новы год.
Па-другое, калі ў аснове структуры хрысціянскага календара ляжалі падзеі з жыцця Ісуса Хрыста, Багародзіцы, яго блізкіх вучняў, то ў савецкім календары асноўнае месца занялі падзеі, звязаныя з жыццём і дзейнасцю заснавальніка новай дзяржавы У. I. Леніна, яго паплечнікаў, а таксама эпахальныя падзеі, звязаныя з узнікненнем, станаўленнем і далейшым развіццём СССР: Дзень Вялікай Кастрычніцкай сацыялістычнай рэвалюцыі, Дзень Канстытуцыі, Дзень Перамогі ў Вялікай Айчыннай вайне, Дзень вызвалення Беларусі.
Замест дзён ушанавання пантэона багоў у народным календары і сонма святых — у хрысціянскім пачалі адзначацца вузкапрафесійныя святы: Дзень настаўніка, Дзень Савецкай Арміі і Ваенна-Марскога Флоту, Міжнародны жаночы дзень і г. д.
У эпоху станаўлення Беларусі як незалежнай краіны адбылося актыўнае аднаўленне святаў народнага і хрысціянскага календароў. У рэестры грамадзянскага календара часткова засталіся колішнія савецкія святы (некаторыя з іх атрымалі іншыя назвы), а таксама з'явіліся святы, якія адлюстроўваюць пачатковы этап стварэння нашай суверэннай Беларусі. Разам з імі статус дзяржаўных атрымалі і старажытныя народныя святы і больш познія хрысціянскія. Сярод іх Каляды і Раство Хрыстова, Радаўніца, Вялікдзень, Восеньскія Дзяды, дажынкі.
Прыродна-касмічныя асновы пабудовы старажытнага беларускага календара. У тым календары, які захаваўся да пачатку XXI ст., існавала некалькі сістэм вымярэння і ўпарадкавання часу, якія прынцыпова адрозніваюцца адна ад адной. Самай старажытнай сярод іх з'яўляецца сістэма традыцыйнага народнага летазлічэння, якая цалкам адпавядала стану прыроды і адвечным, нязменным законам космасу. Больш позняга паходжання хрысціянскі каляндар за многія стагоддзі сумеснага існавання зблізіўся з народным у такой ступені, што большасць яго асноўных святаў пачала адзначацца ў адзін і той жа час. Дарэчы, гэтаму натуральнаму працэсу спрыяла і тое, што і ў аснове хрысціянскага календара ляжала універсальная (відаць, адзіна магчымая) мадэль, створаная па прынцыпах усё таго ж касмічнага суіснавання.
Зразумела, што найстаражытнейшай асновай нашага традыцыйнага календара было неадольнае імкненне да гарманізацыі працоўнай дзейнасці і грамадскага жыцця нашых продкаў з глабальнымі касмічнымі рытмамі, заўважыць і асэнсаваць якія дапамагаў стан прыроды. Гэты рытм спрыяў выкананню земляробчых работ, накіраваных на выжыванне чалавека, а таксама наладжванню і выпрацоўцы правіл сацыяльных паводзін, ад Чым жа кіраваўся старажытны чалавек, калі хацеў пабудаваць сваё ўласнае жыццё і працоўную дзейнасць у адпаведнасці з астрафізічнымі, прыродна-касмічнымі і ландшафтнымі фактарамі? Каб адказаць на гэтае пытанне, трэба зазірнуць у далёкае мінулае і прасачыць гісторыю фарміравання і далейшай эвалюцыі народнай сістэмы ўспрымання часу, яго асэнсавання і ўпарадкавання.
Гісторыкі культуры небеспадстаўна сцвярждаюць, што практычна ўсе цывілізацыі, якія некалі жылі на Зямлі, пакланяліся сонцу, месяцу і іншым касмічным свяцілам або зоркам (Венера, Сірыус) і нават цэлым сузор'ям, асабліва тым, што ўваходзілі ў склад Млечнага Шляху.
У аснове славянскага ўпарадкавання часу таксама ляжалі тыя ж касмічныя фактары: перш за ўсё рух сонца па небасхіле, які ўтвараў сутачны рытм жыцця. Другім прыродна-касмічным метраномам з'яўляўся месяц, які за 28 дзён праходзіў чатыры фазы — поўны цыкл — рознай яго бачнасці з паверхні зямлі і адпаведна гэтаму задаваў рытмічную паўтараемасць часу, працягласцю ў адзін месяц. Адна ж фаза месяца стала падставай для ўзнікнення адрэзка часу працягласцю ў адзін тыдзень.
I ўсё ж найважнейшым структураўтваральным элементам традыцыйнага народнага календара быў гадавы рух сонца. У гэтым руху даволі выразна прасочваецца адна надзвычай цікавая акалічнасць. Вясной сонца ўсё вышэй уздымаецца над гарызонтам, таму працягласць светлавой часткі сутак з кожным днём павялічваецца на некалькі хвілін. Увосень гэты працэс разгортваецца ў адваротным напрамку, калі дзень хутка памяншаецца. Паміж гэтымі люстэркава перавернутымі падзеямі ёсць два моманты, калі свяціла на некалькі дзён быццам спыняе сваю касмічную хаду. У космасе на некалькі дзён усталёўваецца нейкая ўяўная стабільнасць, нерухомасць. Ствараецца ўражанне, быц-цам сонца спынілася, каб задумацца, паразважаць і падрыхтавацца да чарговага этапа ў сваім адвечным існаванні. Адбываецца гэта зімой і летам.
Зімовае сонцастаянне доўжыцца з 18 па 23 снежня, і пасля яго заканчэння ў прыродзе адбываецца прыкметная падзея — завяршаецца перыяд імклівага скарачэння светлавой часткі сутак (дня). Сонца на некалькі дзён быццам прыпыняецца — дзень павялічваецца на адну хвіліну. Але назаўтра ноч, якая не хоча мірыцца з такім становішчам, верне гэтую хвілінку сабе. I ўсё ж у ноч з 24 на 25 снежня сонца канчаткова разарве путы цемры і пачне новы адлік часу. Менавіта тады наша галоўнае свяціла паверне на новае гадавое кола касмічнага суіснавання. Безумоўна, такая прыродная падзея не_ магла застацца па-за ўвагай чалавека: у традыцыйнай культуры славянскіх народаў да яе было прымеркавана ўрачыстае двухтыднёвае святкаванне Калядаў. Наперадзе было дванаццаць месяцаў новага года, таму свята адзначалася дванаццаць дзён.
Дыяметральна супрацьлеглым зімоваму з'яўляецца летняе сонцастаянне, калі наша свяціла знаходзіцца ў найвышэйшай кропцы свайго росквіту.
3 часам найвышэйшага прыроднага красавання супадала святкаванне яшчэ аднаго найцікавейшага і найскладанейшага рытуальна-абрадавага комплексу — Купалля. У старажытнасці і сярэднявеччы гэта было адно з самых звонкагалосых святаў, насычаных абрадавымі дзеяннямі, магічнымі рытуаламі, урачыстымі спевамі, якое суправаджалася шматлікімі сакральнымі прадметамі. Магчыма, Купалле ўвогуле было найстаражытнейшым святам ушанавання жыватворнай вады і жыццядайнага сонца. Гэты цудатворны саюз садзейнічаў узнікненню жыцця на Зямлі.
Разам з тым у адпаведнасці з прыроднымі ўмовамі, характэрнымі для тэрыторыі рассялення ўсходніх славян, асаблівай пашанай карыстаўся той момант у руху сонца, калі дзень раўняўся з ноччу, калі надыходзіў доўгачаканы перыяд пацяплення і распачыналася падрыхтоўка да палявых работ. Менавіта да дня веснавога раўнадзенства нашы старажытныя продкі прымяркоўвалі пачатак новага года.
Тэрыторыя рассялення плямён, якія ўдзельнічалі ў фарміраванні беларускага этнасу, была не такая ўжо бязмежная, але разам з тым розніца ў кліматычных умовах паміж Гомельшчынай і Віцебшчынай заставалася ўсё ж дастаткова прыкметнай. Таму ўшанаванне дня веснавога раўнадзенства або пачатку новага года разбеглася ў часе і суадносілася з рознымі датамі і назвамі святаў. На Гомельшчыне гэты цыкл святаў распачынала Гуканне вясны, на Магілёўшчыне — Саракі, на Міншчыне — Благавешчанне. Аднак найбольш распаўсюджаным стаў Вялікдзень — свята ў гонар славянскага бога сонца—Ярылы.
Супрацьлеглым дню веснавога раўнадзенства быў дзень асенняга, пасля якога пачыналася бязмежнае і, здавалася б, бясконцае панаванне ночы. Да гэтай прыкметнай мяжы было прымеркавана свята ў гонар заканчэння збору ўраджаю — Багач. Як і на ўсе вышэйзгаданыя святы, на Багача таксама рабіўся абход двароў, у якім удзельнічала ўся вёска, усе тыя людзі, якія мелі непасрэднае дачыненне да збору ўраджаю.
Акрамя чатырох найважнейшых святаў, якія адпавядалі дакладна фіксіраваным становішчам сонца ў яго задыякальным руху, ва ўсходніх славян існавалі яшчэ чатыры рытуальна-абрадавыя комплексы, якія суадносіліся з памежнымі сітуацыямі. Яны адзначаліся ў роўных прамежках паміж фазамі сонца, а гэты час адпавядаў у прыродзе зменам чатырох пораў года. Таму святы, якія адзначаліся ў гэты час, мелі ў сабе адначасова два пачаткі, скіраваныя да розных полюсаў. 3 аднаго боку, яны падводзілі вынікі завяршаемай пары года, а з другога — утрымлівалі тайну зараджэння і пачатку наступнай пары года.
На пераходзе зімы ў вясну святкавалася вясёлая, шчодрая на ласункі, багатая на гасцяванні Масленіца.
На мяжы паміж вясной і летам адзначалі Зялёныя святкі — вельмі складаны рытуальна-абрадавы комплекс, які доўжыўся два з паловай тыдні і ахопліваў сабой Узнясенне (Ушэсце) — Сямік — Сёмуху — Русальны (Граны) тыдзень.
Летні цыкл абрадаў завяршаўся святкаваннем дажынак, якія вянчалі сабой шматлікія рытуальныя дзеянні, звязаныя з галоўным момантам ва ўсёй гадавой дзейнасці чалавека-земляроба — зборам ураджаю. Жніво і бязмежна вялікі цыкл песеннага фальклору, які яго суправаджаў,— у гонар працоўных дасягненняў чалавека, радасць за багаты ўраджай, сабраны і своечасова ўпарадкаваны.
Заключным важным рытульна-абрадавам комплексам каляндарнага года былі Восеньскія Дзяды — свята ўшанавання памяці памёршых продкаў. Славяне верылі, што памёршыя і пахаваныя ў зямлі продкі маглі аказваць істотны ўплыў на ўраджай будучага года. Таму своеасаблівым вынікам дыялога чалавека з прыродай на працягу года было абавязковае памінанне продкаў, а праз іх — шчырая падзяка зямлі за здзейсненыя мары і адначасова выказванне спадзяванняў на яе прыхільнасць у будучым. Пакровы і Восеньскія Дзяды замыкалі зямлю, былі той сімвалічнай мяжой, пасля якой забараняліся ўсялякія работы на ёй, каб не парушаць яе восеньскі спачын.
Вось гэтыя восем святаў — чатыры з якіх былі прымеркаваны да фазавых становішчаў сонца, а яшчэ чатыры супадалі са зменай пор года,— і сталі з цягам часу той структурнай асновай, якая парадкавала жыццё чалавека на працягу многіх стагоддзяў яго зямнога існавання.
Прыняцце хрысціянства: новыя традыцыі, новы каляндар. На мяжы першага і другога тысячагоддзяў місіянерская дзей-насць візантыйскіх прапаведнікаў прывяла да таго, што кіруючая эліта Кіеўскай Русі паступова аказалася падрыхтаванай да прыняцця хрысціянства. Князь Уладзімір адхіліў прапановы аб прыняцці ісламу, іудаізму і будызму і адцаў перавагу хрысціянскай традыцыі ў яе ўсходне-візантыйскім адгалінаванні.
Зразумела, што працэс распаўсюджвання хрысціянства сярод усходнеславянскіх плямён не быў простым і бесканфліктным. Аднак час, асаблівасці славянскай ментальнасці і жорсткі ўціск з боку кіруючай улады выканалі сваю гісторыка-культурную місію. Хрысціянства паступова авалодала свядомасцю шырокіх народных мас. Узводзіліся храмы, адбывалася паступовае ўцэркаўленне спачатку насельніцтва гарадоў, а затым і больш дробных населеных пунктаў.
Аднак самым складаным у гэтым працэсе было ўкараненне ў штодзённае жыццё людзей новых абрадаў, новага разумення часу і зусім іншага па сваім змесце календара. На змену старажытнаславянскім вярхоўным багам прыйшла монатэістычная светапоглядная традыцыя, сутнасць якой складала ўшанаванне аднаго Богачалавека — Ісуса Хрыста.
Збліжэнне народнага і хрысціянскага календароў.

Самай складанай праблемай, з якой сутыкнуліся хрысціянскія прапаведнікі, было выцясненне папярэдняй, адвечнай сістэмы ўпарадкавання часу і ўвядзенне новага календара. На змену універсальнай мадэлі мінулага, аснову якой складаў міф аб паміраючым і ўваскрасаючым дрэве, прыйшла абноўленая мадэль, у ідэалогію якой быў унесены персаніфікаваны пачатак, які, дарэчы, спалучыў у сабе рысы чалавечай і боскай праяў.
Усё гэта прывяло да таго, што ў II тысячагоддзі ў славянскім духоўным свеце разгарнуўся складаны працэс, які прывёў да ўзнікнення надзвычай спецыфічнай з'явы, якую сёння называюць двухвер'е, а адаптаваная ў народнай свядомасці новая вера атрымала назву народнае праваслаўе.
Структурны і зместавы аналіз рускага праваслаўнага календара паказвае, што галоўныя падзеі хрысціянскай царквы і станаўленне самога хрысціянства былі вельмі тонка і дакладна суаднесены з папярэднім абрадавым календаром усходнеславянскіх народаў.
На прыкладзе некалькіх святаў паспрабуем прасачыць, якім чынам адбывалася тое гісторыка-культурнае і рэлігійна-абрадавае сумяшчэнне або напластаванне адной каляндарнай сістэмы на другую.
25 снежня — 7 студзеня
За зыходны пункт адліку часу возьмем дату нараджэння Сына Божага. Ні ў адным з Евангелляў няма спасылкі на дакладную дату яго нараджэння. Вядомы толькі некаторыя ўскосныя фактары часавай суаднесенасці.
У тыя дні ад Кесара Аўгуста быў атрыманы загад правесці перапіс свайго насельніцтва. Дзеля гэтага кожны чалавек павінен быў вярнуцца ў свой горад. У старажытную Іудзею пайшлі Іосіф і Марыя. Калі яны прыйшлі ў свой горад Віфлеем, настаў час ёй нарадзіць. Не знайшоўшы ні аднаго вольнага месца ў гарадскіх дамах і гасцініцы, яны ўладкаваліся на начлег у вапнавай пячоры, у якой пастухі ўтрымлівалі хатнюю жывёлу і самі хаваліся ў дрэннае надвор'е сярод сена і саломы. Тут і прыйшоў час Марыі нарадзіць. Марыя нарадзіла сына без болю, сама, без пабочнай дапамогі, перавязала яго і палажыла ў яслі для авечак. Якраз у гэты час над Віфлеемам узышла зорка, якая і прадказала валхвам (старажытным астролагам, ведунам або знахарам) аб часе і месцы нараджэння Сына Божага.
А зараз давайце ўзгадаем тую дакладную дату, да якой сёння прымеркаваны дзень нараджэння Ісуса Хрыста. Гэтай датай з'яўляўся дзень 25 снежня. У сучасным праваслаўным календары гэтай старажытнай даце сёння адпавядае 7 студзеня (аб тым, як здарылася гэта разыходжанне, гаворка пойдзе далей). Пасля зробленага ўдакладнення становіцца зразумелым, што выбар гэты быў зусім не выпадковы. Мы ўжо адзначалі, што менавіта ў ноч з 24 на 25 снежня сонца паварочвае на новае гадавое кола, што ў старажытным міфалагічным светапоглядзе нашых продкаў успрымалася як дзень нараджэння самага галоўнага нябеснага свяціла.
Зробім першае падсумаванне адзначанага супадзення: да даты нараджэння старажытнаславянскага бога сонца Ярылы ў хрысціянскай традыцыі было прымеркавана нараджэнне Сына Божага Ісуса Хрыста.
21 сакавіка
Наступным важным момантам у жыцці сонца з'яўляецца дзень веснавога раўнадзенства, які быццам бы фіксіраваў, што барацьба паміж днём і ноччу заканчваецца поўнай перамогай святла. 3 гэтага часу дні становяцца даўжэйшымі за ноч, вялікімі, адсюль, відаць, і паходзіць назва свята, прымеркаванага да гэтага часу: Вялікі + дзень = Вялікдзень.
На працягу трох стагоддзяў багасловы, якія стаялі каля вытокаў фарміравання царквы, шукалі універсальны алгарытм вызначэння даты святкавання Пасхі (Вялікадня). У 325 г. на Нікейскім саборы гэта рашэнне было знойдзена. 3 таго часу Вялікдзень адзначаецца ў першую нядзелю пасля першай поўні, якая надыходзіць пасля дня веснавога раўнадзенства.
Зробім другое падсумаванне святочна-каляндарных супадзенняў:
да часу канчатковай перамогі Дня (Святла) над Ноччу (Дабра над Злом) прымеркавана падзея выключнай гістарычнай важнасці для хрысціянскага свету — канчатковая перамога Жыцця над Смерцю або ўваскрэсенне Ісуса Хрыста. Безумоўна, гэта вялікі (у сэнсе выключны) дзень для ўсіх хрысціянскіх вернікаў.
23—24 чэрвеня — 6—7 ліпеня
Адным з самых багатых па абрадавым змесце і вобразным рашэнні ў народным календары з'яўляецца свята Купалле, якое адпавядае часу максімальнага росквіту сонца. Свяціла 24 чэрвеня (па н. ст. 7 ліпеня) на ўзыходзе быццам пачынала іграць (скакаць): то апускалася ніжэй, то зноў уздымалася над гарызонтам. Гэты фантастычна прывабны і магічна прыцягальны танец паўтараўся ад сямі да дванаццаці разоў. Калі ж за гэтай гульнёй сонца людзі назіралі над возерам або рэчкай, то стваралася ўражанне, быццам свяціла купалася ў вадзе. Магчыма, ад гэтага незвычайнага відовішча і паходзіць назва свята Купалле.
Свята пачыналася 6 ліпеня ўвечары і працягвалася аж да раніцы наступнага дня. А словы з народнай песні ўдакладнялі: «Сёння Купалле, а заўтра Ян». За гуллівай купальскай ноччу хрысціяне будуць адзначаць дзень нараджэння Іаана Хрысціцеля.
Нараджэнне Іаана было незвычайным. Яго бацька Захарыя быў святаром. 3 жонкай, праведнай Елісаветай, ён жыў у Хеўроне, у Іудзейскіх гарах. Яны былі ўжо сталага веку, але дзяцей у іх не было. Аднойчы старцу Захарыю явіўся Архангел Гаўрыіл і напрарочыў хуткае нараджэнне сына. Калі ў Віфлееме нарадзіўся Ісус Хрыстос і прыйшлі валхвы з Усходу, каб распытаць пра народжанага Цара Іудзейскага ў Ірада, апошні паслаў у Віфлеем сваіх воінаў, каб яны забілі там усіх дзетак мужчынскага полу. Не забыўся ён і пра нованароджанага Іаана, пра якога ўжо чуў шмат цудоўных аповедаў. Ірад паслаў забойцаў у Хеўрон. Аднак святая Елісавета разам з Іаанам Прадцечам схавалася ў гарах. Святы  Захарыя  быў забіты,  праз сорак дзён  памерла і святая Елісавета. Хлопчыка, які застаўся ў пустыні, узяў на выхаванне Анёл Божы. У легендзе гаворыцца пра дзікі мёд, якім сілкавалася дзіця. У сталым узросце Іаан сышоў у пустыню, дзе і стаў прарокам. Ён апранаўся ў грубы плашч з вярблюджай поўсці, харчаваўся саранчой і дзікім мёдам.
Калі Ісусу Хрысту споўнілася 33 гады, Іаан Хрысціцель выканаў над ім абрад хрышчэння. Узгадаем, што да нашага часу захавалася старажытная традыцыя пры хрышчэнні апускаць дзіця ў ваду (купаць), як некалі Хрыстос быў хрышчаны-купаны ў водах ракі Іардан, а той, хто калісьці пакупаў Збавіцеля, стаў называцца ў народзе Іванам Купалам.
Зафіксуем трэцяе падсумаванне народна-ведыйскіх і хрысціянскіх паралеляў: дзень, калі купаецца бог сонца Ярыла, атрымаў назву Купалля; Іаан Прадцеча, які пахрысціў-пакупаў Ісуса Хрыста, быў празваны Іванам Купалам (Янам). 

21 верасня

Дзень восеньскага раўнадзенства падводзіў канчатковыя вынікі цыкла веснавых і летніх сельскагаспадарчых работ. 21 верасня    адзначаўся Багач — свята ў гонар заканчэння збору ўраджаю. Адначасова з Багачом праваслаўныя беларусы адзначаюць царкоўнае свята Раство Багародзіцы, або Другую Прачыстую (беларускае Прачыста(я) утворана ад рускага Пречжтая — са-ая чыстая, святая).
У гэты дзень, на мяжы Старога і Новага Запаветаў, у невялікім галілейскім горадзе Назарэце нарадзілася Дзева Марыя. Бацькамі яе былі праведныя Іакім і Ганна. Іакім паходзіў з роду прарока і цара Давіда, Ганна — з роду першасвяшчэнніка Аарона. Святыя муж і жонка доўгі час заставаліся бяздзетнымі. Яны далі абет прысвяціць Богу для
служэння ў храме дзіця, якое ім пашле Гасподзь. Пасланы Богам Архангел Гаўрыіл прынёс ім радасную навіну, што малітвы пачуты і ў іх народзіцца Вялікая Дачка, якую трэба назваць Марыяй, што азначае «дар божы». Прасвятую дачку сваю святыя Богабацькі бераглі як зрэнку вока і не толькі любілі як дачку, але і шанавалі, памятаючы тое, што сказаў Анёл. Калі ёй споўнілася тры гады, яны прывялі яе ў храм і, як абяцалі, прысвяцілі Богу. Гісторыя нараджэння Марыі пададзе на ў вядомых кананічных Евангеллях ад Матфея і Лукі.
Зместавае супадзенне чацвёртага падсумавання таксама не выклікае якіх-небудзь непаразуменняў: чалавек-земляроб сабраў ураджай і стаў пачуваць сябе багатым, пра што сведчыць сама назва свята Багач. у гэты дзень нарадзілася Багародзіца, якая абагаціла чалавецтва нараджэннем незвычайнага Сына — Богачалавека.
3 нашых разважанняў вынікае, што той каляндар, якім карыстаўся беларускі народ на пачатку XX ст., увабраў у сябе набыткі дзвюх найвялікшых і найбагацейшых культур і, адпаведна, дзвюх шматвяковых сістэм вымярэння часу:
1.
Самы старажытны, язычніцкі (ад таго, што кожнае племя мела свой «язык», сваю мову) каляндар, у аснове якога ляжыць пакланенне (ушанаванне, культ) бога сонца. Гэты каляндар навукоўцы называюць па-рознаму: народны, таму што ім карысталіся прасталюдзіны, простыя людзі (у гэтым сэнсе, відаць, дакладней яго было б называць этнічным); паганскі як адлюстраванне культуры сацыяльных нізоў, у адрозненне ад высокай культуры, якая канцэнтравалася ў гарадах (полісах); ведыйскі (ад старажытнаіндаеўрапейскага — той, хто ведае сакрэты светабудовы, хто валодае тайнымі ведамі, у тым ліку і магіяй).
2.
Больш позні па часе паходжання хрысціянскі каляндар, у аснове якога ляжыць культ Ісуса Хрыста, а таксама ўшанаванне Багародзіцы.
Юліянскі і грыгарыянскі календары. Гісторыю фарміравання беларускага народнага календара нельга ўявіць без яго цесных стасункаў з агульнаеўрапейскім календаром, таму што ён спалучыў у сабе старажытную ведыйскую і больш познюю, хрысціянскую, традыцыі.
Першае, на што трэба звярнуць увагу, гэта на тое, як атрымалася, што беларусы праваслаўнага веравызнання адзначаюць якое-небудзь свята ў адзін тэрмін, а каталіцкага — часцей за ўсё на два тыдні раней.
Вядома, што самай старажытнай еўрапейскай сістэмай упарадкавання часу быў каляндар, распрацаваны геніяльным палкаводцам, філосафам, астраномам і матэматыкам Гаем Юліем Цэзарам у 46 г. да н. э. У далейшым ён атрымаў назву ў гонар яго стваральніка — юліянскі. Аднак вытокі гэтага календара трэба шукаць не ў Еўропе, а ў Старажытным Егіпце. Сістэма ўпарадкавання часу ў календары гэтай краіны абапіралася на паўтараемы рытм разліваў і перасыхання самай вялікай і свяшчэннай ракі афрыканскага кантынента — Ніла. У сваю чаргу яго рытм быў звязаны з астранамічным рытмам самай яркай зоркі егіпецкага неба — Сірыуса. Прамежак часу паміж першымі ранішнімі ўсходамі зоркі супадаў з летнімі сонцастаяннямі. У экватарыяльным поясе Зямлі гэты прыродна-касмічны рытм складае 365,25 сутак, але для зручнасці жрацы Егіпта вызначылі даўжыню года роўна ў 365 сутак.
У 46 г. да н. э. Юлій Цэзар з дапамогай выдатнага александрыйскага астранома Сазігена ўводзіць у дзеянне новы каляндар, галоўнай асаблівасцю якога аказаўся нязменны рытм: у ім паслядоўна чаргаваліся тры простыя (працягласцю ў 365 дзён) і адзін высакосны (працягласцю ў 366 дзён) гады.
Аднак на гэтым гісторыя рэформ календара не скончылася. Справа ў тым, што сярэдняя працягласць года ў юліянскім календары аказалася на 0,0078 сутак (г. зн. на 11 хвілін 14 секунд) больш за трапічны (экватарыяльны) год. У выніку за кожныя 128 гадоў набіраліся «лішнія» цэлыя суткі. Атрымлівалася так, што за гэты перыяд момант праходжання сонцам кропкі веснавога раўнадзенства перасоўваўся на суткі назад, а ўсе святы, якія былі звязаны з дакладнымі датамі, рушылі на дзень наперад. Напрыканцы XIV ст. каляндарнае (але не прыроднае, яно заўсёды трымалася адной пары) веснавое раўнадзенства аказалася адсунутым на 10 сутак назад і прыпадала ўжо на 11 сакавіка.
У сувязі з такой, доўгі час існуючай, супярэчнасцю спатрэбілася правесці новую рэформу еўрапейскага календара. Яе здзейсніў Папа Рымскі Грыгорый XIII на падставе праекта італьянскага матэматыка Луінджы Ліліё.
У адпаведнасці з папскай булай восенню 1582 г. з календара «забралі» 10 лішніх дзён, і веснавое раўнадзенства зноў апынулася на сваім, астранамічна вызначаным, месцы. Каталіцкія краіны Еўропы адразу пачалі пераходзіць на новы стыль летазлічэння. Пратэстанцкія — толькі праз 50—100 гадоў. Праваслаўная царква зусім адмовілася пераходзіць на грыгарыянскі (ад імя Папы Грыгорыя XIII) стыль і да гэтага часу адзначае свае святы па старым, юліянскім, календары.
Пасля Кастрычніцкай рэвалюцыі, 24 студзеня 1918 г., Саўнарком РСФСР прыняў «Дэкрэт аб увядзенні ў Расійскай рэспубліцы заходнееўрапейскага календара», у якім адзначалася: «...з мэтай устанаўлення ў Расіі аднолькавага амаль з усімі культурнымі народамі злічэння часу Савет Народных Камісараў пастанаўляе ўвесці напрыканцы студзеня месяца гэтага года ў грамадзянскі ўжытак новы каляндар... Першы дзень пасля 31 студзеня гэтага года лічыць не 1 лютага, а 14 лютага, другі дзень — лічыць пятнаццатага лютага і г. д.».
Зробім яшчэ адно неабходнае ўдакладненне. На момант увядзення грыгарыянскага календара розніца паміж ім і юліянскім календаром складала 10 дзён, але да пачатку XX ст. яна павялічылася да 13 дзён, таму што за гэты час тройчы паўтарыліся ўсё тыя ж цыклы па 128 гадоў.
Усе гэтыя гістарычныя рэформы прывялі да таго, што сёння ў сваім жыцці мы карыстаемся і адным і другім календарамі. Усё наша грамадства і дзяржаўныя органы кіравання працуюць у адпаведнасці з еўрапейскім (грыгарыянскім) календаром, а вось святы праваслаўнай царквы адзначаюцца па старым стылі, па юліянскім календары.
Чалавек і сусвет: структура рытуальна-абрадавых комплексаў як мадэль гарманізацыі адносін.На вялікі жаль, мы пакуль што не можам глыбока і ўсебакова асэнсаваць глыбіню і маштабнасць старажытнаславянскага светапогляду, логіку і заканамернасці пабудовы традыцыйных рытуальна-абрадавых комплексаў, а таксама раскрыць узаемасувязь пэўных момантаў як унутры кожнага абраду паасобку, так і ў календары ў цэлым. Для гэтага неабходна грунтоўна даследаваць перш-наперш беларускую міфалогію. А яна ў нас пакуль што ўсебакова не вывучана. I ўсё ж дасягненні навукоўцаў XIX—XX стст. дазваляюць у значнай ступені раскрыць структуру святочных абрадаў або рытуальна-абрадавых комплексаў і акрэсліць тыя шляхі, праз якія нашы продкі імкнуліся наладзіць узаемаадносіны з сусветам, прыродай, мінулымі пакаленнямі дзеля гарманічнага суіснавання з наваколлем і сваімі багамі-ахоўнікамі.
У структуры кожнага абраду было адначасова задзейнічана некалькі функцыянальных састаўных частак (або кодаў). Асноўнымі сярод іх з'яўляюцца: 
рытуальна-абрадавае дзеянне: абходы двароў, катанне на конях, гушканне на арэлях, гуканне вясны, качанне яек, усціланне аерам падлогі, збіранне зёлак, зажынанне першага снапа, запрашэнні душаў памёршых продкаў на памінальную вячэру;
сакральнае слова (магічнае, якое надзялялася статусам замо-вы, свяшчэннае, малітоўнае). Сюды адносяцца абрадавыя песні, якія суправаджалі ўсе святы народнага календара; прыгаворы, якімі часцей за ўсё распачыналі рытуал, напрыклад, вядомая формула-пажаданне «Благаславі, Божа, у добры час»; замовы, тэксты якіх былі скіраваны на дасягненне жадаемага выніку;
абрадавае адзенне: напрыклад, пераапрананне калядоўшчыкаў у вывернутыя кажухі; упрыгожванне дзяўчыны на Тройцу зелянінай; абрадавая ежа: на Каляды варылі куццю, на стол падавалі свіную галаву, на Масленіцу пяклі бліны, на Саракі выпякалі «жаваранкаў» або «галёпы» (лапы бусла), на Вялікдзень фарбавалі яйкі, на Спаса асвячалі мак і яблыкі;
абрадавыя атрыбуты (прадметы): калядная васьміканцовая зорка, масленічнае або купальскае кола, грамнічная свечка, галінкі асвечанай вярбы, зажынкавы ці дажынкавы сноп-гаспадар, велікодныя соль і «паска»;
рытуальнае месца: хата, печ, парог, лазня, калінавы мост, могілкі, жытнёвае поле, пагорак, бераг ракі або возера;
практычная магія. Яна ўяўляла сабой складаны комплекс слова — атрыбута — дзеяння, з дапамогай якіх чалавек звяртаўся з просьбай да Бога і да ўсяго існага на зямлі. У зразумелых і дакладна сфармуляваных мыслеформах (думка, дакладна аформленая магічнымі словамі), выкладзеных у выглядзе загаду, просьбы, пажадання, ён прасіў космас аб аказанні дапамогі ў тых ці іншых выпадках. Магія была індывідуальнай, сямейнай і калектыўнай (некалькі жанчын-удоў выконвалі сітуатыўны абрад выклікання дажджу);
варожбы, гаданні. Імі былі напоўнены амаль што ўсе народныя святы. Часцей за ўсё яны мелі адзін і той жа напрамак: моладзь варажыла аб сваім шлюбе. Гэта своеасаблівы рытуальна-святочны дыялог паміж дзвюма існуючымі на зямлі асобамі. Падчас варажбы ў космас пасылаўся мысленны сігнал ад адной душы, якая спадзявалася на шлюб, да другой, якая таксама жыла тымі ж марамі. Звычайна інфармацыйнымі каналамі былі вада або люстэрка — тыя два прадметы, што ўспрымаліся старажытным банкам інфармацыі і захоўвалі звесткі аб лёсе ўсіх людзей, якія жылі і будуць жыць на нашай планеце.
Асэнсаванне каштоўнасцей хрысціянскага календара ў народнай свядомасці. У «Повести временных лет» гаворыцца пра тое, што яшчэ ў 945 г. на ўзвышшы стаяла драўляная выява язычніцкага бога Перуна, перад якім князь Ігар прыносіў клятву сваім гандлёвым партнёрам — грэкам. На пачатку свайго княжання Уладзімір паставіў сваіх куміраў на пагорку па-за дваром церама: Перуна, Хорса (Дажбога), Стрыбога, Сімаргла, Макаша. Не хапае сярод названых толькі бога Вялеса і Лады.
У 988 г. Перунова свяцілішча было знішчана пасля таго, як дзяржаўнай рэлігіяй стала візантыйскае хрысціянства. Тое, чаму яшчэ зусім нядаўна пакланяліся, што з вялікай пашанай узводзілася сваімі рукамі, было гвалтоўна зруйнавана. Свяшчэнныя дубовыя выявы багоў былі скінуты васаламі ў Днепр. Тыповая, на жаль, для нас сітуацыя: тое, чаму продкі пакланяліся стагоддзямі, было зруйнавана і знішчана імгненна. Аднак змена духоўнай улады была імклівай толькі ў сталіцы і іншых буйных гарадах Старажытнай Русі. Разам з тым сельскае насельніцтва было больш абачлівым і стрыманым. Яно, прымаючы новую веру, узводзіла праваслаўныя храмы, але пры гэтым па-ранейшаму чакала дапамогі ад шматвяковага дуба, каменя-валуна, які знаходзіўся ў свяшчэнным гаі, ад жыватворнай крыніцы, ад мясцовага знахара, чарадзея, які здольны быў хутка спыніць кроў, зняць сурокі, вылечыць рожу, утаймаваць грыжу, паставіць на месца залатнік.
I ўсё ж новая вера паступова авалодвала свядомасцю народа, станавілася састаўной часткай светапоглядных уяўленняў продкаў-язычнікаў. У выніку ў духоўным жыцці ўсходніх славян склаўся выключны гісторыка-культурны феномен — двухвер'е, у якім суіснавалі дзве рэлігійна-культурныя традыцыі — народнае язычніцтва і народнае праваслаўе.
Можна без перабольшання сказаць, што пераасэнсаванне вобразаў далёкіх (па часе і прасторы) рымскіх або візантыйскіх прапаведнікаў веры Хрыстовай было адным з самых прадуктыўных шляхоў засваення новай рэлігійнай традыцыі. Большасць хрысціянскіх святых атрымалі своеасаблівую народна-паэтычную персаніфікаваную характарыстыку, а іх роля і месца пераасэнсаваны і суаднесены з асноўнымі гаспадарчымі клопатамі вясковай абшчыны. Бадай што самым лепшым узорам такой паэтычнай асэнсаванасці і зразумелай для селяніна заземленасці з'яўляюцца веснавыя песні беларускіх валачобнікаў, у якіх запазычаны рымска-візантыйскі каляндар ушанавання паслядоўнікаў хрысціянства быў адаптаваны практычным розумам нашага земляроба да асноўных сельскагаспадарчых работ.
У масавай свядомасці атрымалася шматкультурнае спалучэн-не, у якім традыцыйная карціна сялянскага побыту з яго клопатамі, хваляваннямі і спадзяваннямі «ажывае» ў паэтычным працэсе іх персаніфікаванага ўвасаблення:
святы Юрай — зямлю адмыкае, расу выпускае;
святы Пётр — сярпы точыць, да пачатку жніва рыхтуецца;
святы Ілля — нагадвае аб людской дабрачыннасці;
святы Спас — падводзіць вынікі жніва, асвячае садавіну і гародніну новага ўраджаю і г. д.
Шляхоў збліжэння дзвюх традыцый было некалькі: царкоўны або народна-гістарычны, пабудаваны на гукаперайманні (гукавым падабенстве), каляндарны і месяцаслоўны. Асновай такога збліжэння служылі царкоўныя апісанні жыцця святых, іх цудатворных учынкаў, а таксама кнігі царкоўнага набажэнства з песнапеннямі і малітвамі ў адрас святых, шматлікія казанні і легенды. Карыстаючыся гэтымі звесткамі, нашы продкі адных святых угоднікаў прынялі за ахоўнікаў свайго жыцця і здароўя, другіх зрабілі заступнікамі перад Богам для дасягнення поспехаў у вучобе, навуцы, занятках рознымі традыцыйнымі промысламі і рамёствамі. Прыкладаў такога збліжэння мноства. Прывядзём толькі некаторыя:
Мікалай Цудатворац стаў ахоўнікам ад усялякіх бед і напасцяў, ад патаплення ў вадзе, яму моляцца аб дзецях, аб добрых жаніхах і нявестах, аб сямейным шчасці, аб палёгцы ўдовам і сіротам, аб пазбаўленні ад розных хвароб, аб дапамозе ў беднасці; Фёдар Ціран дапамагаў вярнуць украдзеныя рэчы; Флор і Лаўр — ахоўнікі коней;
цар-прарок Давід спрыяў музыкантам, а таксама дапамагаў суцішыць разгневанага чалавека. Адпраўляючыся ў далёкую дарогу, у гэтага ўгодніка прасілі абароны ад лютых звяроў і разбойнікаў, свята верылі, што ягоныя чароўныя гуслі дапамогуць абясшкодзіць ворага;
святы Андрэй клапаціўся аб дзявочым замужжы; абраз Казанскай Божай Маці дапамагае лячыць хваробы вачэй. Лічыцца, што цудадзейнымі здольнасцямі валодае і раса, сабраная перад усходам сонца ў дзень ушанавання іконы і інш. Па сутнасці, атрымалася так, што сялянскія календары сталі выключным па значнасці практычным дапаможнікам, сістэматызаваным даведнікам назіранняў за станам прыроды і паэтычным захавальнікам яркіх і захапляючых вобразаў роднага наваколля. Нам уяўляецца, што гэты абагульнены каляндар-даведнік спатрэбіцца яшчэ не аднаму пакаленню. Веды, якія ў ім сканцэнтраваны, пазначаны сімвалам Вечнасці і Мудрасці, таму яшчэ доўга будуць заставацца той жыватворнай крыніцай, якая зможа наталіць духоўную смагу ўсіх тых, хто цікавіцца гісторыяй традыцыйнай культуры нашага народа.
Дзеля таго каб паказаць беларускі народны каляндар як дакладна ўпарадкаваную з'яву духоўнага жыцця, як прыгожую і мудрую сістэму ведаў, як гарманічнае спалучэнне карпатлівай працы і гуллівага свята, мы паспрабуем прайсціся следам за сонцам і за дзейнасцю чалавека на працягу года і распавесці гаворку пра найбольш значныя рытуальна-абрадавыя комплексы, пра найбольш прыгожыя і змястоўныя святы нашых далёкіх і блізкіх продкаў.
Але пры гэтым не пакінем па-за нашай увагай і значна меншыя святы і прысвяткі. Мы паспрабуем «ажывіць» традыцыйны народны каляндар у яго спалучэнні з хрысціянска-праваслаўным календаром для таго, каб паказаць нашым сучаснікам, перш за ўсё моладзі, тыя клопаты і мары, надзеі і спадзяванні, духоўныя памкненні, якімі на працягу многіх стагоддзяў жылі нашы продкі. Яны пакінулі нам каляндар як сістэму працоўных і духоўных каштоўнасцей, як шлях спасціжэння ісціны, як роздум над тайнамі светабудовы, як філасофскую кнігу быцця, апошняя старонка якой ніколі не будзе напісана.
Народны каляндар — гэта гісторыя фарміравання і далейшага развіцця народнай культуры. Але здаваць гэту духоўную скарбніцу і своеасаблівы куфэрак-энцыклапедыю ў архіў ці музей нельга.
Як вечна будзе ўзыходзіць над зямлёй сонца і надзяляць энергіяй усё жывое, так і народная культура заўсёды будзе той жыватворнай крыніцай, якая будзе абуджаць гарызонты памяці і наталяць смагу шчырай і апантанай душы людзей нашага роднага краю.
5. Беларускія народныя абрады

Беларуская зямля славіцца сваёй багацейшай старажытнай прафесійнай, бытавой і народнай музычнай культурай, а перш за ўсё самабытнай народнапесеннай творчасцю. Яе старадаўнія традыцыйныя ўзоры дажылі да нашых дзён разам » абрадамі, з якімі яны складаюць адзінае цэлае. Гэта калядныя, масленкі, юр'еўскія, веснавыя, велікодныя-валачобныя, троіцка-сяміцкія, куставыя, купальскія, пятроўскія, пакосныя, жніўныя, восеньскія песні, з сямейна-абрадавых — радзінныя (хрэсьбінныя), вясельныя, пахавальныя і цэлы шэраг іншых. Ведаць сваю нацыянальную народную творчасць, родную мову, гісторыю і культуру — гэта значыць не парываць з вытокамі сваёй айчыны, свайго народа. Народ, які не ведае і не хоча ведаць свайго мінулага, ніколі не будзе мець будучага.
Да сённяшняга дня захаваліся найважнейшыя старадаўнейшыя беларускія абрады і песні: веснавыя, валачобныя, троіцка-сяміцкія і куставыя, купальскія абрады, якія складаюць вясенне-летні цыкл, самы галоўны ў старажытных усходніх славян, а таксама — сямейныя абрады— хрэсьбінныя і каравайныя, тыповых для беларусаў.
Усходнія славяне святкавалі веснавы новы год (новае лета), які прыходзіўся прыкладна на 1 сакавіка. Вялізны цыкл «вясна — лета» ўключаў у сябе цэлы шэраг розных абрадаў, найважнейшымі з якіх для беларусаў былі закліканне вясны, веснавы Юр'я, вслікодна-валачобны абрад, сяміцка-троіцка-русальная нядзеля з ваджэннем «Куста» ці «русалкі». Падсумоўвала яго паэтычнае і багацейшае як па зместу, так і па абрадах купальскае свята.
Якія ж агульныя рысы дазваляюць нам казаць аб гэтых абрадах як аб складаных частках адзінага цыкла «вясна — лета»?
Падсумуем перш за ўсё тыповыя рысы абраду загукання вясны: 

аграрна-земляробчы характар, што перш за ўсё выяўляецца ў адносінах беларускага селяніна да хлеба (каравая, збожжа, жыта і г. д.) — «хлеб — усяму галава», «у полі капамі — на стале пірагамі»;
пакланенне сонцу, ці салярныя культы — раскладванне вогнішча, ваджэнне карагодаў па кругу, «за сонцам», звычай класці ў веснавыя кастры «Купайла»;
культ прыроды, птушак (птушка — сімвал вясны, дабра). У песнях апора на моўныя, магічна-заклінальныя, прыродныя інтанацыі — «пераклічка чалавечых галасоў з голасам прыроды»;
першапачатковы магічна-заклінальны характар абраду, адсюль — перавага замоўна-заклінальных інтанацый у песнях, іх імправізацыйны характар;
абавязковая наяўнасць сімволікі, напрыклад, сімволіка дзявоцкага вянка;
рытуальная ежа, для веснавога абраду гэта перш за ўсё выраб з цеста, яйкі, малочныя стравы;
найважнейшая — тэма кахання.
3 прыкмет, тыповых для саміх веснавых песень, неабходна адзначыць іх дыялагічнасць, яскравыя эпітэты (вясна-красна, цёплае лета, густое, ядраністае жыта і г. д.); важнасць у змесце песень ідэі змены пакаленняў, абнаўлення, сцвярджэння жыцця, а таксама тэмы працы (элементы ткацтва, прадзення — сімволіка жаночага ўтварэння свету), наяўнасць прыпеваў, характэрных для вала-чобных песень і песень цыкла «вясна — лета»,— веснавых, купальскіх, пятроўскіх.
У валачобным абрадзе — абыходзе двароў аднавяскоўцаў з віншаваннем з веснавым новым годам ры дапамозе валачобных песень і рацэй — такімі тыповымі рысмі з'яўляюцца:
аграрны характар абраду, пачатак палявых работ, роля сахі, бараны;
культ Сонца (вогнішча) — спальванне смецця, якое набралася
за зіму ;
культ вады — рытуальнае мыццё і абліванне вадою ;
культ прыроды — вецер (разгойдванне на арэлях); ахвяры, якія прыносяцца полю і яго духам;
культ продкаў, сувязь яго з урадлівасцю зямлі і ўраджаем (ярка выражаны аграрны характар абраду);
варажба наконт ураджаю;
абыход двароў. Ен з'яўляецца рэфрэнам усяго каляндарна-святочнага цыкла. Такія абыходы ўласцівы Калядам, Масленіцы, Тройцы (каралева, русалка, Куст), Купале (Купала, Марэна, Куст, русалка і г. д.);
рытуальна ежа: яйкі, хлеб (каравай), свініна (прысвечана культу Сонца). Прыпомнім, што свініна абавязкова павінна прысутнічаць на калядным, велікодным і вясельным стале;
наяўнасць сімволікі, перш за ўсё звязанай з асноўнымі персанажамі абраду: гаспадаром, гаспадыняй, хлопцам, дзяўчынай;
прызначэнне песень пэўным персанажам. Акрамя валачобных з гэтай з'явай мы сустракаемся ў калядных, купальскіх, хрэсьбінных і вясельных песнях; пераклічка паэтычных сюжэтаў у валачобных і вясельных песнях, наяўнасць агульных параўнанняў, паралелізмаў;
тыповы від песень — балада (каляндарная), якая мае свае жанравыя і стылістычныя разнавіднасці: калядная, піліпаўская, масленічная, веснавая, паставая, валачобная, купальская, жніўная балада, а таксама сямейна-абрадавая — хрэсьбінская балада;
наяўнасць песень з загадкамі. Гэты сюжэт характэрны для валачобных, калядных, купальскіх, вясельных песень.
Сярод асноўных прыкмет троіцка-сяміцкай абраднасці адзначым наступныя:
аграрны характар — рытуальны агляд жыта ў полі (тэма, агульная для вяснянак, валачобных і троіцкіх песень), абыход з бярозкай вакол іржанога поля і г. д.; роля бараны — сімвала земляробчай працы; тыповыя матывы абраднага заклінання ўраджаю ў сюжэтах троіцка-сяміцкіх песень;
культ расліннасці;
культ вады;
культ продкаў (лічылася, што яны ўплываюць на ўрадлівасць зямлі — «раней на «дзяды» запальвалі вялікія кастры, каб палепшыць ураджай»). «Дзяды» — памінальныя сталы з рытуальнай ежай: блінамі, яешняй, ячневай кашай (ужывалася на вяселлі, хрэсьбінах, куцця — на калядах); тыповая страва — канон (мёд, мак, хлеб, вада);
варажба;
рытуальная ежа — яешня, пірагі;
культ Сонца (агню) — троіцкія кастры;
абрадавая расправа з лялькай, якая ўвасабляла зіму (смерць) і абазначала «знішчэнне сімвала ўрадлівасці ў імя новага росквіту прыроды». Гэты сэнс кругавароту прыроды найбольш старажытны. Расправа ўласціва каляднаму, масленічнаму, велікоднаму, куставому, русальнаму, купальскаму абрадам.
Характэрным для троіцка-сяміцкага абраду з'яўляецца кумленне, а таксама наяўнасць у троіцкіх карагодных і вясельных песнях агульных шлюбных матываў, матываў шчаслівага шлюбу ў куставых песнях.
Як бачым, цэлы шэраг характэрных прыкмет, пералічаных вышэй, уласцівы ўсім тром разгледжаным абрадам, разам з арыгінальным, своеасаблівым. Купальскі ж абрад падсумоўвае ўсё тыповае, развіваючы і дапаўняючы яго:
аграрна-магічны характар абраду;
культ Сонца;
культ вады;
культ расліннасці;
наяўнасць лялькі-ахвяры — Купалы, Марэны і г. д.;
рытуальныя стравы: яешня, бліны, верашчака, кулага (каша з талакна ці ячменю), варэнікі з грэцкай мукі;
варажба;
эротыка;
кумленне (кумаўство і пабрацімства);
наяўнасць элементаў карнавалу (пераклічка з Калядамі, Мас-леніцай, вяселлем).
Такім чынам, усе абрады цыкла «вясна — лета» маюць цэлы шэраг агульных прыкмет, якія паўтараюцца шмат разоў на ўсім яго працягу. Такое паўтарэнне таксама насіла ў сваёй аснове магічны сэнс.
Калі ж звярнуцца да радзіннага (хрэсьбіннага) і каравайнага абрадаў, дык яны з'яўляюцца не толькі найбольш старажытнымі і архаічнымі ва ўсім цыкле сямейнай абраднасці, але і ўвасабляюць у сабе сімволіку абрадаў цыкла «вясна — лета». Хрэсьбінны абрад і песні, як і само нараджэнне дзіцяці, па агульнай сімволіцы, прызначэнню і глыбокаму зместу цесна звязаны з веснавымі абрадамі і пераклікаюцца сваімі асноўнымі моўнымі і меладычнымі інтанацыямі. Таксама ж і каравайныя песні, як і шырэй — вясельныя — маюць шмат агульнага па сюжэтнай тэматыцы, вобразах, сімволіцы, не гаворачы ўжо аб саміх абрадах.. Для радзіннага абраду, які ў многім пераклікаецца з разгледжанымі вышэй каляндарнымі абрадамі, характэрнымі з'яўляюцца наступныя рысы:
аграрны характар абраду — пакланенне хлебу як продку: дзіця перад хрышчэннем благаслаўляюць хлебам; парадзіху садзяць на хлебную дзяжу; кумам дораць пернікі. Абрад бараны — бабку садзяць на барану, якую мужчыны цягнуць у карчму. Прыпомнім, што барана з'яўляецца неад'емным элементам веснавога, валачобнага, троіцка-сяміцкага і, нарэшце, купальскага абрадаў. У 80-ых гг. ХХ стагоддзя беларускі этнамузыколаг В. М. Яшчанка знайшла ў Докшыцкім раёне Віцебскай вобласці дасюль яшчэ невядомы абрад «бараны». Потым туды паехала фальклорная экспедыцыя Беларускай дзяржаўнай кансерваторыі і зафіксавала гэты абрад. Спявачкі называюць яго: «піяць у круг» . Выканаўцы становяцца па двое ў круг (увасабленне Сонца) і кожная пара спявае сваю песню. Тут існуе два варыянты выканання. Першы — калі спявачкі пяюць розныя каляндарныя песні разам (кантрастная поліфанія) і другі варыянт — калі песні пачынаюць спяваць па чарзе. У гэтым выпадку ў канцы выканання гучаць толькі строфы самай даўжэйшай песні. Некалі спявачкі станавіліся на ўзвышаных месцах, пагорках, на значнай адлегласці адной пары ад другой. На ўсю акругу былі чуваць прыгожыя архаічныя шматгалосныя спевы;
магічнасць абраду, уласцівая ўсім каляндарным святочным і сямейным абрадам. Найбольш архаічныя хрэсьбінныя абрадавыя песні захавалі ў сваіх напевах заклінальна-магічныя інтанацыі;
ачышчальнае значэнне вады (гл.: Культ вады ў святочных абрадах) — лазня, купанне дзіцяці;
культ расліннасці, выкарыстанне лекавых траў, якія клалі ў ваду, дзе мылі дзіця;
рытуальная страва — каша (на Каляды, Купалле, пахаванне і г. д.);
засцярогі ад сурокаў;
для радзіннага абраду, як і для каляднага, масленічнага, вясельнага, паказальным з'яўляецца ўшанаванне татэма-продка — мядзведзя. Бабка ў вывернутым кажуху сустракала хросных, якія вярталіся з царквы, на кажух клалі парадзіху і г. д.;
абрад кавалёў;
прыналежнасць песень пэўнаму персанажу абраду — дзіцяці, бацькам, бабцы-павітусе, хросным бацькам, куму і куме;
наяўнасць агульнай музычна-паэтычнай стылістыкі хрэсьбінных песень з каляднымі, масленічнымі, веснавымі абрадавымі, што больш за ўсё выяўляецца ў структуры вершаў і іх рытмаформулах.
Пералічым асноўныя асаблівасці, уласцівыя каравайнаму абраду — вельмі важнаму ў вялізным вясельным абрадзе:
аграрны характар. Культ хлеба-каравая, які паўстае ў трох іпастасях: а) бога ўраджаю; б) бога-продка; в) бога шлюСу і дзета-роддзя;
культ Сонца. Аздабленне каравая сонцам, месяцам, зоркамі. Вымешванне і «кручэнне» каравая «за сонцам», рух з караваем па гадзіннікавай стрэлцы. Сваяк тройчы круціцца з караваем, паднятым над галавой па хаце, таксама «за сонцам» і г. д.;
культ вады — рытуальнае мыццё рук каравайніц і выліванне вады пад вішню, каб яна ўрадзілася, а маладыя любіліся;
сімволіка фігурак, якімі аздаблялі каравай;
абрад пакланення татэму-продку — мядзведзю.
варажба;
абрад кавалёў. якія разбіраюць чалеснік печы (персанажы, уласцівыя хрэсьбіннаму і стаўбавому абрадам).
Такім чынам, асноўныя рысы і тыповыя культы святочных каляндарных абрадаў мы знаходзім і ў сямейных, дзе яны атрымліваюць свае варыянты зместу і трактоўку.
Але не толькі абрады, самі песні, якія арганічна ўваходзяць у іх, маюць шмат агульнага ў сімволіцы, змесце, яскравых эпітэтах, а таксама ў музычна-паэтычных асаблівасцях. Усе гэтыя песні заснаваны на адзіным прынцыпе пабудавання — папевачным і абапіраюцца на старажытныя лады-інтанацыі, лады-папеўкі, блізкія моўным інтанацыям. У аснове ўсіх песень ляжаць стар-жытныя напевы-формулы, ці формульныя напевы, на якія спяваюцца розныя паэтычныя тэксты, бо гэтыя напевы маюць абагульнены характар. Асноўная маса іх захоўвае тыповыя рысы сярэдневяковай эпохі. 
6. Беларускія народныя гульні

У плямён, якія здаўна насялялі тэрыторыю сучаснай Беларусі (крывічы, дрыгавічы, радзімічы), фізічнае выхаванне не выдзялялася з агульнай сістэмы выхавання моладзі. Гульні вынікалі са звычаяў і нормаў грамадскага жыцця, патрабаванняў працоўнай і вайсковай падрыхтоўкі, з'яўляючыся тым самым састаўной часткай агульнай культуры.
Змест і накіраванасць гульняў служылі, у першую чаргу, задачам падрыхтоўкі чалавека да працоўнай дзейнасці. Важнейшай галіной гаспадаркі было палявое земляробства. Даволі шырока была распаўсюджана жывёлагадоўля. Былі разгорнуты падсобныя галіны гаспадаркі — лоўля рыбы, паляванне, пчалаводства. Таму ў народных гульнях найбольш элементаў было звязана з дзейнасцю земляроба, паляўнічага, рыбака, пчаляра. Галоўнымі дзеяннямі ў гульнях былі сілавыя практыкаванні, лоўля, кіданне прадметаў у цэль. Да цяперашняга часу на Беларусі захавалася вялікая група гульняў з сельскагаспадарчымі і паляўнічымі сюжэтамі, якія, з улікам некаторых далейшых змен, могуць быць аднесены да старажытных («Проса», «Авечка», «Свінка», «Хорт», «Рэдзька», «Шчупак», «Пастух і воўк», «Гусі» і іншыя).
Найбольш поўна народныя гульні захаваліся сярод вясковага насельніцтва. Параўнальная ўстойлівасць вясковага побыту і ўмоў працоўнай дзейнасці, меншы ўплыў пэўных фактараў (гарадскія забаўкі, мода, міжнародныя віды спорту і іншыя), большы ўплыў, які аказваюць на моладзь старэйшыя па ўзросце аднавяскоўцы - усё гэта садзейнічае лепшаму захаванню мясцовых асаблівасцей і традыцый. I хоць дарослыя з гадамі паступова забываюцца на свае дзіцячыя гульні, яны перадаюцца з пакалення ў пакаленне ў дзіцячым гульнявым абыходку, захоўваючыся нярэдка стагоддзямі.
У сем'ях сялян дзеці рана прывучаліся да працы. Дзяўчаткі з 8—9 гадоў пачыналі дапамагаць маткам па гаспадарцы, працаваць у агародзе, даглядаць малых. 3 9—10 гадоў яны ўдзельнічалі ў палявых работах — жніве, уборцы сена, дапамагалі пры малацьбе і прасяванні збожжа.
Хлопчыкі прыцягваліся да такіх жа работ, акрамя таго, яны выконвалі лёгкія «мужчынскія» работы: баранавалі поле, працавалі фурманамі, калі трэба было што-небудзь перавезці не вельмі далёка.
Як хлопчыкі, так і дзяўчаткі ва ўзросце ад 8 да 15 гадоў сваю скаціну ці былі падпаскамі пры вялікіх статках.
Пра занятасць сялянскіх дзяцей, адсутнасць у іх вольнага часу для гульняў сведчаць народныя прыказкі і прымаўкі: «Мальцу б пагуляць, ды трэба працаваць», «Нельга ў цацы, калі шмат працы», «Гуляй, ды работу знай», «Гульня, ды не штодня», «Гуляй Чэся ў лесе, бо прыйдзеш у двор — трэба за сахор».
3 красавіка да кастрычніка вясковая моладзь у той або іншай ступені ўдзельнічала ў палявых работах. Аднак у летнія месяцы, найбольш спрыяльны для правядзення рухомых гульняў перыяд, дзеці і падлеткі ўсё ж знаходзілі час для гульняў. Менавіта летам складаліся сталыя калектывы для гульні, развучваліся, а калі-небудзь і ствараліся, новыя гульні.
Летам праводзілася большасць агульнамасавых і амаль усе камандныя гульні, а таксама гульні з кіданнем біты або мяча, бегам навыперадкі, скачкамі ў даўжыню, пошукам гульцоў, якія схаваліся.
3 прыходам восені ўмовы для гульні пагаршаліся. Мокры выган, разлезлыя ад дажджу вуліцы, двары і дарогі не маглі быць пляцоўкамі для гульні. Дзеці збіраліся ў аборах, ёўнях, пад паветкамі.
На змену шумным летнім гульням, якія патрабавалі прасторы, прыходзілі менш маторныя гульні, што ўключалі ў сябе скокі з месца ці з нямоцнага разбегу («Рыбак», «Дастаць яблык» і іншыя), барацьбу і супраціўленне сілай («Зацэп», «Рэдзька», «Малако» і іншыя), рух з унікненнем ад дотыку паміж парамі або ўнутры кола («Проса», «Конь», «Ліса ганяць» і іншыя).
Па меры ўзмацнення холаду характар гульняў мяняўся. Цёплае, часцей за ўсё не па росту, адзенне і абутак стрымлівалі рух дзяцей і абмяжоўвалі іх удзел у рухомых гульнях на адкрытым паветры. Разам з тым супраць правядзення агульных гульняў у хатах пярэчылі гаспадыні. «Вам гуляць, а нам гразь вымятаць», — казалі яны. У пару позняга асенняга бездарожжа, да маразоў і «сапраўднага» снегу, дзеці сядзелі дома ці збіраліся невялікімі купкамі. Масавыя гульні ў гэты час праводзіліся ў беларускіх вёсках вельмі рэдка. Прымасціўшыся дзе-небудзь пад страхою, дзеці і падлеткі праводзілі гульні, якія патрабавалі абмежаваных рухаў, часцей за ўсё былі разлічаны на кемлівасць і знаходлівасць у адказах (напрыклад «Мышка», «Рэдзька», «У гарады» і іншыя). Такія гульні з'яўляюцца тыповымі хатнімі гульнямі.
Зімовымі іх можна лічыць таму, што многія дзеці ў старой беларускай вёсцы, не маючы добрага зімняга адзення і абутку, вымушаны былі болышую частку зімняга дня заставацца ў хаце. «Гуляй улетку, браце, — узімку наседзімся ў хаце», — дае параду народная прыказка, маючы на ўвазе гэтыя абставіны.
Аднак ёсць і тыпова зімнія беларускія гульні. Гэта шырокавядомая беларуская гульня «Вежа» (у некаторых мясцовасцях яе называюць «У прыступ», «Снежная крэпасць» і іншыя). Гульні на лёдзе тыпу хакея — «Гуські» і «Мяцёлка», гульні з кіданнем снежак у цэль — «Збі галоўку», «Верабейкі» і іх разнавіднасці, а таксама гульні з элементамі барацьбы і супраціўлення сілай — «Пеўні», «Сценка», «Пабелка», «У падхват» і іншыя.
Шырокае распаўсюджанне ў Беларусі маюць розныя зімовыя забавы — бой у снежкі, катанне з гор на санках і вялікіх санях, на абледзянелых дошках, кавалках лёду. На рэках і сажалках будуюць «колавароты» (кружалы). На ўмарожаны ў лёд кол надзяваецца драўлянае кола з замацаванымі на ім жардзінамі, да канцоў якіх падвязваюць санкі. Па чарзе раскручваючы і разганяючы кола, дзеці каталіся на гэтых санках. Часта да іх далучаюцца і дарослыя.
У побыце беларускай вёскі канца XIX — пачатку XX стагоддзя былі шырока распаўсюджаны рознага віду звычаі і святы, якія прадстаўлялі сабой перапляценне хрысціянскіх абрадаў з больш старажытнымі — язычніцкімі. Галоўнымі з іх, безумоўна, былі звычаі і святы, звязаныя з гаспадарчай дзейнасцю людзей. Лічылася, што іх правядзенне садзейнічае павышэнню ўраджаю, зах-ванню і прыплоду скаціны.
Сярод святаў каляндарнага гадавога цыкла, якія ўключаюць у сябе разнастайныя гульні і забаўкі, вядомы наступныя. Калядныя святы з каледаваннем і шчадраваннем (тэатралізаваныя прадстаўленні), персанажы якіх — «каза», «мядзведзь», «журавель», «кабыла», «дзед», «цыган» і іншыя. Хлопцы і дзяўчаты на Каляды рабілі «страхаў» (апраналі вывернутыя на рубец кажухі, вымазваліся сажай і крэйдай, надзявалі маскі, падвязвалі рогі, хвасты). «Страхавідцы» хадзілі пад вокны — спявалі, скакалі, барукаліся, перас-коквалі адзін цераз аднаго і г. д. Ім выносілі «чынш» — сала, кумпякі, крупы, «чарку гарэлкі». На вуліцах вадзілі карагоды, гулялі ў снежкі, бегалі навыперадкі. Днём гулялі ў «Вежу», спаборнічалі на конях, якія былі запрэжаны ў сані і ўпрыгожаны званочкамі і штучнымі кветкамі, каталіся з гор на ледзяках і вялікіх санях. Акрамя гульняў і забаў на лёдзе і снезе на Каляды на Беларусі ладзілі гульні і ў хатах: «Яшчар», «Цярэшка», «Зязюля» і іншыя.
Шэраг традыцыйных народных гульняў («Крумкач», «У яйкі» і іншыя) арганізоўваліся ў велікодныя дні, якія пачыналіся з «валачобнікаў» і асобных велічальных — «валачобных» песень. У Юр'еў дзень, у які першы раз выганялі скаціну ў поле, моладзь праводзіла карагодныя гульні «У тура», «Муж і жонка». Дзеці, гледзячы на дарослых, гулялі ў гэты дзень у «Свінку», «Воўка і авечку», «Гусей-лебедзяў» і іншыя гульні.
У пачатку лета, на Тройцу і ў русальны тыдзень, праводзіліся своеасаблівыя масавыя гулянні, якія ўключалі розныя старажытныя абрады. Асабліва цікава праходзілі русальніцы: на берагах рэк і азёр раскладвалі вогнішчы, вадзілі вакол карагоды і гулялі ў розныя гульні.
Купалле карысталася асаблівай павагай у вясковай моладзі. Хлопцы і дзяўчаты скакалі праз вогнішча, ладзілі розныя гульні, барукаліся і г. д.
Карагодныя, агульнамасавыя і гуртавыя гульні праводзіліся ў Беларусі таксама восенню ў час «зажынак» і «дажынак», і звязаны яны з пачаткам і заканчэннем жніва.
На вячоркі дзяўчаты запрашалі да сябе хлопцаў — «падручнікаў», наймалі музыкаў, ладзілі скокі і гульні.
Калі дзяўчаты пралі кудзелю, яны звычайна спявалі, загадвалі загадкі, гулялі ў «Злаві птушку» (перакідвалі адна другой які-небудзь невялікі прадмет) і інш. Калі да дзяўчат прыходзілі хлопцы, то з дапамогай лічылкі або жараб'ёўкі выбіралі «вясельніка», які павінен быў забаўляць прысутных.
У летнія святочныя дні ў гульнях на вясковай вуліцы ўдзельнічалі не толькі моладзь, але і дарослыя. Напрыклад, у «Кругляк», «Гулу», «Кацелку» адначасова гулялі нярэдка па 30 — 40 мужчын, а гледачамі былі амаль усе жыхары вёскі.
Беларускія прыказкі і прымаўкі з павагай гавораць пра ўдалых гульцоў, пра моцных людзей: «Бярвенне кідае, як у палент гуляе», «Хоць ростам невялік, ды рука з пудавік», «Косці старыя, але душа маладая».
Адначасова прыказкі і прымаўкі выражалі незадаволенасць тымі людзьмі, якія вельмі захапляліся гульнямі, што шкодзіла працы: «На бавы — мастак, а на працу сяк-так», «Пасталоў (лап-цей) не мае, а цурку шпурляе», «Учора гулі, сёння гулі — будзеш хадзіць без кашулі».
Характар мясцовасці (наяўнасць рэк, лясоў, узгоркаў) уплываў на змест народных гульняў.
У вёсках, па берагах рэк і азёр, асабліва распаўсюджанымі былі гульні, персанажамі якіх з'яўляліся «рыбакі» або «шчупакі», «ментузы» і іншая «рыба». У лясістых раёнах у дзіцячых гульнях часта сустракаюцца «стральцы», «паляўнічыя», «ваўкі», «мядзведзі». Гульня «Вежа» распаўсюджана галоўным чынам у вёсках, каля якіх ёсць узгоркі або рэчкі з высокімі крутымі берагамі. Падобная да хакея гульня «Гуські» вядома толькі там, дзе ёсць сажалкі і азёры, а там, дзе іх няма, сустракалася толькі блізкая да «Гуськоў» гульня «Мяцёлка», у якую зручней гуляць на вытаптанай снежнай пляцоўцы.
Заўсёды занятыя дарослыя звычайна не кантралявалі дзіцячыя гульні. «Чым бы дзяцёнак не бавіўся, абы не плакаў» і не адрываў бацькоў ад працы, таму часта дзецям самім прыходзілася прыдумваць гульні.
Сюжэты для гульняў браліся з самога жыцця. Асноўныя элементы гульні капіраваліся з дзеянняў дарослых, галоўным чынам з працоўнай дзейнасці. Пацвярджэннем гэтаму з'яўляецца той (Факт, што амаль усе гульні сялянскіх дзяцей малодшага школьнага ўзросту імітавалі працу пастуха, млынара, ратая, жняі, касца, каваля, рыбака, кухаркі і іншых. Гэтая асаблівасць дзіцячых гульняў была заўважана ў канцы XIX ст. этнографам М. Я. Нікіфароўскім, які пісаў: «Не можа быць пярэчання, што большая частка мясцовых гульняў ёсць перайманне і ўзнаўленне сельскагаспадарчых і хатніх работ дарослых, сведкамі якіх дзеці становяцца з малых год. Па прыкладу старэйшых, сяк-так зробленай сахой ды бараной дзеці ўзрываюць аршынную плошчу зямлі, сеюць пясочнае семя, жнуць натыцканыя сюды травяныя сцяблінкі, вяжуць як бы снапы, малоцяць адпаведнымі самаробнымі цапамі, палаюць атрыманы (канешне, уяўны хлеб — на гэты раз пясок) прадукт і робяць з ім далейшыя пераўтварэнні да выпечкі хлеба ўключна.
Тое ж з пэўнымі падрабязнасцямі выконваецца з гульнявой касьбой, пасьбой скаціны (гліняныя каровы, авечкі, свінні, якія без ніякіх хібаў для гульні замяняюцца каменьчыкамі, трэсачкамі), у пабудове хат, платоў і да т. п.»
Часцей за ўсё імітацыйныя гульні не маюць пэўных правіл, з'яўляюцца самастойнай творчасцю дзяцей. Дзеці таксама ўзнаўляюць мову бацькоў, хвалу, заўвагі, пераказваюць дзе-небудзь пачутае, пры гэтым імкнуцца паўтарыць вымаўленне і рухі дарослых. Прыход у вёску мядзведніка, цыган, карабейніка, пажар у суседзяў, кража, пахаванне, вяселле і інш., — кожная з'ява, што зацікавіла дзяцей, можа стаць сюжэтам новай гульні.
У пачатку XX ст. прадстаўнікі беларускай інтэлігенцыі пачынаюць часцей звяртацца да пытанняў выхавання вясковай моладзі, указваючы пры гэтым на неабходнасць адраджэння і шырокага выкарыстання ў практычнай рабоце лепшых беларускіх народных гульняў. Артыкулы вясковых настаўнікаў з заўвагамі і парадамі па развіцці народных гульняў друкаваліся ў газеце «Наша ніва», часопісе «Лучынка» і некаторых іншых перыядычных выданнях. «Гульня павінна быць адпачынкам і ўзняццем душ,— пісала «Наша ніва» (12.04.1913 г.).— Трэба навучыць сельскую моладзь прыстойна гуляць, гэта вялікая культурная работа, якую мы павінны зрабіць».
I сёння гэты заклік не менш актуальны, чым дзевяносна гадоў назад.

